
	Уг номыг “Болор дуран” шалгуураар шүүсэн болно. 
Программтай танилцах бол сурталчилгаа дээр товшиж холбоос руу орно уу.

ХҮЛГИЙН ДӨРӨӨ

	Авсаархан эмээл тохсон хээр үрээнд тавхан настай намайг сэвхийтэл өргөн мордуулж ган дөрөө дөрөөлүүлээд аав минь:

	— За, чи эмээлийнхээ бүүргээс бариад дөрөөгөө сайн жийж явна шүү. Би жаахан хөтөлж яваад орхино. Тэгэхэд чи жолоо цулбуураа гартаа аваарай гэж хэлэхэд баярлах, эмээх зэрэгцээд үг дуугарч чадаагүй хэр нь нэг л мэдэхэд толгой дохичихсон байсан юм. Хүлэгт дөрөөлөх хүслээ хөлд орохоосоо эхлэн хэлсэн болохоор аав гуйлтыг минь гүйцээв. Хээр үрээ алхууллаа, шогшууллаа, цогиуллаа. Айдас нимгэрсэн хойноо сая уужим амьсгаа авч эргэн тойрноо нүд бэлчээв.

	Хөл нүцгэн гүйдэг хөрст газраа, түмэн цагаан хурга хариулдаг бэлчээрээ хүлгийн дөрөөн дээрээс харлаа. Явган тойроод гарчихдаг хад чулуун дундуур хүлгийн амыг залж өнгөрөх ёстойгоо муухан гадарлав. Хүлэг унасан хүн замын дөт тойруу алин болохыг заавал мэдэх учиртайг хагас хугас ухаарав. Гэвч хол явсангүй. Дөрөөн сур хөлийн шагай нухаж, эмээлийн даруулга бөгс холгожээ. Маргааш нь би хаширсангүй.

	— Би талаар морьтойгоо явж үзмээр байна гэхэд аав татгалзсангүй ээ. Талд гарахад тэнгэрийн хаяа ойрхон харагдавч явах тусам цаашлан зугтсаар байв. Газар тэнгэрийн хаяа хярхаг тэмдгэрэх заагийн цаана талын түвшин алслан цэнхэртэх ажээ. Талаас ийм нэгэн шинэ ухаарал өвөрлөн буцаж ирэв. Нөгөөдөр нь урам зориг нэмж:

	— Би уул дээр морьтойгоо гарч үзмээр байна гэхэд:

	— Агтын бийд газар үз гэсэн мэргэн үг байдаг юм гэж аав бас л зөвшөөрлөө. Уулын оройд морьтойгоо гарахад ёстой нүд нээгдэх шиг болов. Тэнгэр зулай дээр ойрхон цэнхэртэнэ. Бэлийн бүх юм өрсөн шатар шиг дурайна. Хүлэгт анх дөрөөлсөн газраа ч харав. Өчигдрийн шинэхэн мөрөө ч танив. Араас дурандаж байгаа ааваа ч үзлээ. «Хүүгийн минь хүлэг хурдан, дөрөө бат байг» гэж үргэлж хэлдэг үгээ аав давтаж байх шиг. Эндээс нүд салгаж урагшаа хараа сунгахад миний өнөөдрийн гишгэж байгаагаас хавьгүй өндөр уул соронзон мэт сэтгэлийг татан сүндэрлэнэ.

	Уулсын цаана цэнхэртэх байцууд байдаг ажээ. Маргааш тэнд миний мөр, хүлгийн мөр гарна вий. Бодоход аав минь намайг нүд нээж ухаан задлаг гэж хүлэгт мордуулахдаа амьдралд бас дөрөөлүүлжээ. Хүлгийн дөрөө гэдэг хүний насан туршдаа дөрөөлөх амьдралын хийгээд хүслийн дөрөө болдог юм санжээ.

УРТЫН ДУУ

	Зургаан зуны цэцэгтэй золгож амжаагүй байхад ээж минь нартаас хальсан болоод ч тэр үү, аавыгаа сүүдэр шиг дагаж явдаг сан. Зуны дэлгэр цаг аав минь шимийн архинд ид шимтдэг үе билээ. Тогоо бүрхээр салгуутаа л архиныхаа охь дээжийг амсуулах гэдэг юм уу хэн нэг нь аавыг заавал дуудна. Аав ч намайг дагуулаад л тэднийх рүү шуудхан алхчихна. Хэдэн тагш архи балгаж улаан зээрд болохынхоо үес аав:

	— Уйлчих уу? Дуулчих уу? гэнэ. Би үг дуугаралгүй, нүүрээ улайлган газар шагайхад айлын аманцар авгайчуул:

	— Чи яах гэж муу хүүхдийг дандаа зовоож явдаг юм Асуулт юу байх вэ? Дуулах л үгүй юу гэж зандарна. Тэгэхлээр аав амаа өмөлзүүлж байснаа больж, урт сормууснаа бөнжийх нулимсаа нэг арчаад:

	— Уйлахгүй хө, яадаг юм дуулна гэнэ. Тэр бээр хээр талд хүлгийн нуруун дээр салхи сөрж яваа юм шиг цээжээ түхийлгэн, ханын толгойтой хараа чацуухан дуулж шуранхай хадаана. Шуранхай гэдэг уртын дуучны хоолойн цараа, дуулах ур чадлыг сорих бэрх даваа. Эл даваагаар давахад дуучнаас аргагүй л түмэн арга ухааныг нэхнэ.

	Аавын харц очоор гэрэлтэж уужим, амьсгаа авахдаа тэрлэг юундаа багтаж ядан байх мэт болно. Аавын ахуй биеэр дууны эгшиг нэвчин тэлж байх мэт авай. Ийм том лагс биетэй хүний хоолойноос тийм нугалаатай уран нарийн аялгуу гардаг юм аа гэхэд үнэхээр эргэлзмээр. Уртын дууны шуранхайг давахдаа аавын царай сая баяслаар гэрэлтэж:

	— Шуранхайд нарийн өвс нахийдаг гэлцдэг. Энэ л нэг болж өгөхөө болиод байгаа нь миний харьж яваагийн шинж. Би даанч цагаа олж төрөөгүй золиг. Хайран сайхан хоолойгоо балга хар уснаас яйран болгоод гүйцэж байгаа юм. Түүнээс бус араажав, бихтроолоор хангинуулдаг дуучдаас хол хоцрохгүй байсан сан гэж ярина. Архинд халаад хөөрч хэлсэн үг авч түүнд үнэний хувь бий. Чингэснээ хоолойгоо засаж аавын үргэлжлүүлэн дуулахад бүхнийг жаргалтай амьдралд дуудан хос хун хунгинаж, цэлмэг тэнгэрийн мандлаар жигүүр дэлгэж яваа үзэгдэх шиг болно. Уртын дууны аялгуу таван ханатаас алсалж, өндөр тэнгэрийн мандал өөд юм уу өргөн талын хязгааргүй тийш нисэн одов. Аавын дууг эргэн тойрны уул ус чих тавин чагнаж униарын дунд уяран найгаж байх мэт. Нутаг усаа арван хуруу шигээ мэддэг, түүний ширхэг шороо, дусал усыг зүрх сэтгэлээрээ хайрлаж чаддаг хүний сэтгэлээс л гармаар дуу юм шиг санагдана. Дуугаар амилсан ертөнц намайг бүрнээ эзэмдэж нүдийг минь нээж өгөх мэт болно. Уртын дуунд баяр баясал, уйтгар гуниг, ойрын явдал, холын бодол цөм л шингэсэн юм шиг бодогдоно. Хос дальт сэтгэл өнчрөхдөө заавал нэгийг үгүйлдэг ажээ. Түүнийг нь аавын сэтгэлд уртын дуу л нөхдөг байсан биз. Аавыг найр, найрыг уртын дуу үгүйлнэ. Уртын дуу аав хоёр бие биеэ үгүйлнэ. Би ч гэсэн хурдан зээрдийнхээ нуруун дээр хэлтгийхэн сууж тал дундуур салхи татуулахдаа томчуудыг дуурайгаад ч гэх үү дээ заамаа ярчхаад уртын дуу аялахад ханьтай яваагаас өөрцгүй болдог юм. Ээж минь үе үе гол харлатал санагдахад дуулж дуулж байгаад уйлчихвал давчидсан дотор онгойдог билээ. Ийм агшинд «уртын дууг анх хэн зохиосон юм бол» гэсэн бодол сэтгэлд заавал ургана Уужим тал, мөнхрөн цэлийх тэнгэрээ дагаад тэнэгэр тэнүүн байдаг монгол хүний сэтгэлийн аясаар уртын дуу хөврөн гарсан байж ч юу магад. Хаяа хярхаггүй цэлийх их талын энд хүрэх, тэртээ дээр өндөр алдран цэнхэртэх асар тэнгэрт хадаж чадах тийм аялгуу зайлбаргүйгээс уртын дуу үүдэн гараа болов уу. Ямар ч атугай уудам тал, тэнд идээшсэн монгол хүний сэтгэл, хоолойны нь цар намбатай уртын дуу уялдан гарснаас зайлшгүй. Уртын дуутай уянгат хуур үүх түүх нэгэн. Аав Очир гуайгаар хуурдуулж дуулахдаа тун дуртай. Утаа эс суусан хуураа авч Очир гуайг хүнгэнүүлэн хөглөж эхлэхэд аав битгий хэл би ч гэсэн чихээ дэлдийлгэж, нүдээ бүлтийлгээд өвдгийг нь түшин суучихсан байдаг сан. Хуурын хоёр чавхдас уртын дуугаар амилаад ирэхлээр түүнд зүрхээ хайлгасан хүн тогтож байж суухын аргагүй. Морин хуурын домог сэтгэлд эрхгүй нэгийг шивнэх шиг болно. Залуу сайхан эр, долоон өнгийн солонго татуулан алсын газраас амраг хонгортоо гуурст сайн хүлгээр ирдгийг хөөн хар санаатан мэдэж түүнийг анасаар байжээ. Амьсгаалах тоолон суганаас нь цухалзаж байгаа шидэт гуурсыг нь атаат сэтгэлээр хайчлахад ид шид нь арилсан сайн хүлгийн толгой газарджээ. Залуу эр гунигт автан, хүлгийн молор эрдэнэ тэргүүнийг хуурын толгой болгон хоёр нүднээс нь гал бутарч, самсаагаар нь салхи таттал сийлж, бийрэн сүүлээр нь хос чавхдас хийжээ. Түүгээрээ сайн хүлгийн тухай уртын дууг явган хүн суутал, явуулын хүн буутал өр өвдөм эгшгээр уянгалуулж байсан гэдэг. Ортой ч байж болох эл домог аавын дуунд эрч нэмж, хүч сэлбэх шиг. Гэвч аавд хамт дуулах хань дутдаг байсан юм уу:

	— Аль вэ золиг оо! Чи намайг нэг дагаад аялаач гэж зандрангуй хэлэхэд уртын дууны хоолой заяагаагүйдээ гоморхож би чимээгүйхэн сууна. Гэхдээ би хар багаас аавын дуулахыг чагнан сэтгэлдээ дагадаг байсан болохоор уртын дууг зөвхөн чихээрээ биш зүрхээрээ сонсож чаддаг болсон сон. Уртын дуу зүрхнээс гарч зүрхэнд шингэх учиртай гэж би боддог болсон юм. Энэ ухаарал маань ч хагас хугасхан мөр бадаг оролдохын үүд хаалгыг нээж өгсөн байж ч юун магад. Миний анхны шүлэг санамсартай үгүй алин боловч уртын дууны аялгуу хэмээр бичигдсэн байсныг хожим их л олз олсон мэт ухаарч билээ. Уртын дуу гэдэг монгол хүний сэтгэлийн тайлан, нээж дуусашгүй ертөнц, зүрхний түмэн айзамт мөнхийн бичлэг мөнөөс мөн ажээ.

НҮҮДЛИЙН ШУВУУ

	 

	Нүүдлийн шувууд хөх тэнгэрийн уудмаар зэл татан ирж Цэнхэр нуурын уснаа жигүүрээ амраан ганганах болсоор нэлээд хэд хонов. Усны шувуудаас хоцрохгүй гэсэн мэт нуурын хөвөөн дэх манай сумын төвд хот холын сургуульд явсан охид, хөвүүд ч энд тэндгүй үзэгдэх болов. Тэд өмссөн зүүснээрээ сумын төвийнхнөөс гоц содон. Сүүлийн үеийн хийц бүхий хурц тод өнгийн хувцас хунар, барьсан зүүсэн бүхэн нь аргагүй л анхаарал татна. Манай айлын мужаан өвгөний охин Нарантуяа ч зуны амралтаараа уржигдархан гэртээ иржээ. Тэр үсээ сүлжилгүй, мөр лүүгээ задгайлан, тохойдоо угласан урт оосортой жижиг цүнхээ хөлийн шагайн тушаа санжгануулан явна. Далбагар өргөн өмд нь түүний алхахад мушгирах мэт халхганана. Үүнийг хараад би «Энэ чинь миний өмсдөг сатин шарваартай төстэй юм байх чив. Над шиг хүнд л таарах хувцас байна» гэж бодов. Тэр бээр гэрийнхээ хаалгыг татаж:

	— Нарантуяагийн өмссөн шиг өмд надад хийж өгөөч. Дэлгүүрт савхан хилэн өчигдөрхөн байна билээ гэв.

	— Золиг, тэр салбаганаж шороо бужигнуулсан юмаар яах нь вэ? Эрэгтэй хүн өмсдөггүй байлгүй дээ гээд ээж зөвшөөрсөнгүй.

	— Тэгвэл эрэгтэй хүн өмсдөг үгүйг асууж мэдээд орхиё гэж хэлээд би үүд хаян гарав.

	Цэнхэр нуурын зүг зээрд морио гуядан дэргүүлж гарав. Тэнд байгаа сэнст худгаас том гангаа усаар дүүргээд цүл цал цалгиулсаар мужаан өвгөний үүдэнд ирж:

	— Усаа аваарай! гэж хашхирав. Үүд нээгдэн Нарантуяа гэгээ татуулан гарч ирснээ эргэн орж:

	— Сав хаа байна гэж ээжээсээ асуух нь сонсогдов. Түдэлгүй:

	— Сайн байна уу? Болд оо! гэж яралзсан цагаан шүдээ гаргаж нүдээрээ инээмсэглэн гарч ирэхэд нь:

	— Сайн, сайн! гээд би хоёр хувинг нь усаар дүүргэж өгөв. Нарантуяагийнхтай манайхан олон жил айл байсан болохоор багадаа дандаа л тоглодог сон. Би мөн ч олон удаа Нарантуяаг шоглож уйлуулчхаад аавд нь загнуулдаг сан. Наймдугаар анги төгсөөд Нарантуяа хотод хүн эмнэлгийн сургуульд явж, ээжийн бие муу учир би эрдэм номын мөр хөөж чадалгүй сумын төвд усны морин тэрэг хөтлөх болсон сон. Түүнээс хойш Нарантуяа гэртээ зун л нүүдлийн шувуу шиг үзэгдээд өнгөрдөг болсон. Жилийн жилд түүний өнгө жавхаа улам л нэмэгдэн ирэх шиг болдог нь намайг биеэ голон цэрвэхэд хүргэнэ.

	Нарантуяаг усаа юүлээд гарч ирэхэд ээж нь үүдээ нээж:

	— Болд оо! Хүү минь орж цай уу гэж дуудав. Нарантуяатай хувинтай ус дамжлан ороход ээж нь:

	— Энэ муу хүү эрүү өвдөг нийлэх шахсан бид хоёрт хэчнээн их тус болдог гээч гээд: — Хотын боов амс! гэж надад өнгө өнгийн цаастай чихэр атгаж өгөв. Тэндээс гарч би нэгдлийн будагчны гадаа очиж, тэргээ будаж өгөхийг ахин гуйв.

	— Дандаа л ус цалгиж байх юм чинь будагтай, будаггүй адил даа. Яасан ч томоогүй хүүхэд вэ? Яая гэхэв, будаг түрхэхээс... гэж өвгөн цөхөрсөн байдлаар өгүүлэв.

	— Та маш түргэн хатдаг будгаар будна шүү. Тэгэхгүй бол айл амьтныг усаар тасалчихна гэж миний хэлэхэд:

	— Гуймтгай мөртөө голомтгой гэгчийн үлгэр болох нь шив. Зуны халуунд ямар ч будаг удахгүй хатна биз! гэж будагчин тоомсоргүйхэн тайлбарлав. Өвгөн үнэхээр зөв хэлжээ. Миний тэрэгний будаг нар шингэхийн өмнө хатчихлаа. Би ч шинэхэн будгийн соньхон үнэр ханхалсан морин тэргээ хөлөглөн гагнуурчныд очив.

	— За! Дүү хүүгийнхээ тэргийг хар. Ямар вэ? Одоо хонх хадаж өгнө дөө гэж намайг хэлэхэд гагнуурчин:

	— Өнгөтэй л болж! Гоё тэргийг чинь хонхоор мялаахаас яах вэ гээд усны гангийн дээд талын дөрвөн өнцөгт жингэнэсэн дуутай жижиг хонх гагнаж өгөв. Морины хазаарын сагалдарга, шил, хударгад нэжгээд нэжгээд бяцхан хонх уяв. Тэндээс гэртээ ирж ээжийгээ шалж байж мориныхоо согсоо, хондлойг улаан шар өнгийн цацаг чимгээр гоёлоо. Маргааш нь бага үд өнгөрч байхад мужаан өвгөний үүдэнд ирж:

	— Ус аваарай! гэж би хашхирав. Нарантуяа саваа барин гарч ирээд:

	— Чиний морин тэрэг яасан гоё болчихоо вэ? гэж шагшихад би толгойгоо маажин:

	— Миний морь их хатиртай шүү. Чи надтай сэнст худаг руу нэг явж үзэхгүй юу гэхэд Нарантуяа:

	— Хэзээ тэр вэ? гэв.

	— Одоо би хэдэн айлд ус өгөөд гангаа хоосолчихно. Тэгээд л танайхаар дайраад ирье гэж би хэллээ. 

	Яаран байж таван айлд усаа түгээж орхиод буцан ирж:

	— Нараан! гэж дуудав. Нарантуяа ч алчуураа зангидан намжирдсаар гарч ирж миний тэрэгний баруун өмнөх хөндлөвч дээр зогсов. Би зүүн хөндлөвчнөө зогсоод урт ташуураа өргөн:

	— Чүү! Чүү! гэж гууглахад зээрд морь ч ухасхийн хөдлөв. Нарантуяа унах шахсан авч гангаас барьж тогтов. Морь ч хазаар даран дөмөлзтөл хатируулж гарлаа. Морины хийгээд гангийн их бага хонх хөг нийлэн шаргиж жингэнэн эхлэв. Би ч зээрд мориныхоо жолоог татан, ташуураа урьдын адил толгой дээгүүрээ хий эргүүлсээр байв. Нарантуяагийн зангидсан алчуурын хошуу үзүүр салхинаа дэрвэж түүний дороос задгайхан үс нь намилзан хийснэ.

	— Чи ус зөөх ажилдаа их дуртай юм аа даа. Хэнийд хэдэн литр ус хэрэгтэйг хүртэл цээжилсэн байх юм гэж Нарантуяагийн хэлэхэд: 

	— Тэгэлгүй яах вэ. Тэгээд ч намайг усчин хийлгэхэд төвийнхөн их дуртай байдаг юм. Хавар төл хүлээн авахаар дайчлагдан хөдөө бригадад явахад юу болсон гэж санана. Айлууд усаар тасалдаж сандарсан гэнэ билээ. Айлын эмээ, өвөө «Болдоог бригадаас авчирч аль! Биднийг усгүй газрын хонин гүрвэл болгох нь уу» гэж нэгдлийн дарга нараас шалсаар байгаад дуудуулсан юм. Намайг ирэхэд төвийн бацаанууд «Ах аа! Та хаачаад ирэв ээ?» гээд л бүүр саначихсан, тэргийг минь даган гүйлдэж айл айлын усыг зөөгөөд сүйд болсон шүү гэж би хөөршөөн ярив.

	— Чи тэгээд морин тэргээ дандаа л барьсаар байх юм уу гэж Нарантуяагийн асуухад:

	— Морь тэрэг хоёрыг минь ноднин өөр хүнд шилжүүлэх гэхэд би өгөөгүй юм гэж хэлэв. 

	Ингэж хуучилсаар явтал худгийн дэргэд ирчхэв. Худгийн сэнсийг эргүүлэн гангаа усаар дүүргээд сумын төв рүү буцлаа.

	— Чүү! Чүү! гээд ташуураа эргүүлтэл морь гэнэт ухасхийн гантай усыг цалгиулж Нарантуяагийн тэрлэгийг усаар нэвтлэв.

	— Аа яа-яа. Яасан хүйтэн юм бэ? гээд тэрэгний тавцангаас үсрэхдээ тэр золтой л дугуйн дор нь орчихсонгүй.

	— Харин би жолооч болох гэж байгаа шүү дээ. Манай дарга нар намайг жолооны курст явуулна гээд байгаа юм. Чи дуулсан уу?

	— Үгүй. Чи тэгээд ямар тэрэг барих юм бэ?

	— Би усны тэрэг л барина.

	Ийнхүү бид хоёрын ганц нэгэн үг солиход л, бүгчим халуун өдөр явж барагдахгүй урт юм шиг санагддаг зам дуусчихдаг байна. «Халхгар өмдийг эрэгтэй хүн өмсдөг үү» гэсэн дотор тог, толгойд яг бодлоо асуух гэтэл:

	— Баярлалаа Болд оо! Тэргэндээ олон суулгаж байгаарай! гэж хэлээд Нарантуяа гэртээ гүйж оров. 

	Би гэрийнхээ босго алхуутаа л хоймрын авдраа уудалж хот руу жил илүү захин байж авчруулсан цоо шинэхэн чагнуур гаргаж «Нараан! Сайн эмч болохыг ерөөе» гээд барихад хоёр гараа тосож «Их баярлалаа Болд оо!» гээд инээмсэглэнэ дээ. Нөгөөдөр худаг руу хамт явахдаа чагнуураа Нарандаа өгч баахан хуучилна даа гэж би бодов. Чагнуураа эвтэйхэн гэгч боож далд хийгээд ээждээ хандаж:

	— Номгоны бригад орж байшин барьж байгаа хүмүүст ус өгөөд маргааш өглөө ирнэ шүү гэж би хөлөв. Хэлснээ ёсоор болгоод шүүдэр дундуур улбаа татуулан буцаж явтал тэрэгний дугуй хагарч, үд хэвийтэл түүнтэй ноцолдов. Нэгдлийн машинтай азаар таарч дугуйдаа нөхөөс тавин угсарч гаднаа хатируулсаар иртэл Нарантуяагийн үүднээс нэгэн тэрэг хөдөлж байв. Би гэртээ оруут хүйтэн хярам аяга аягаар залгилж цангаагаа гаргаад:

	— Эднийд хэн ирээ вэ? гэж асуухад: 

	— Нарантуяа явж байгаа юм гэнэ ээ гэж ээж хариулав.

	— Үгүй энэ чинь! Ийм түргэн буцчихдаг юм уу! гэж миний гайхахад, 

	— Дадлага мадлага хийнэ ч гэнэ үү? Юу юу ч гэнэ вэ дээ. Манайд Нарантуяа амьсгаадан орж ирээд чамайг сураглачхаад гарлаа. Ядаж өгөх юм ч олдсонгүй шүү гэж ээж өгүүлэв. Би үүд хаян гарч:

	— Нүүдлийн шувуу ч хойтон хавраас нааш ирэхгүй шүү дээ! гэж гомдолтойхон шивгэнээд усны ган дээрээсээ хараа сунгахад Нарантуяагийн суусан тэрэг тоос татуулан алсалж байж билээ.

НААДМЫН ЗАМ

	Бид хонь далд ором ургац хажсан өл халзан замыг даган дагасаар Ар Жаргалантын даваан дээр гарч ирлээ. Эндээс харахад халуун мөрөөр минь наадамч олон уван цуван айсуй. Чанх урагш гарахад нүд гялбам өнгө өнгийн дээл дэвээтэй хүн зон хэд хэдээрээ нийлэн мөдхөн бидний одох замын тоосыг босгож байна. Энэ зам жил жилийн долоон сарын өдий үеэс аргагүй л ингэж баяр наадмын зам болдог билээ. Өл халзан зам даван одох даваан дээр хүлгийн амьсгаа түр дарах наадамч бидний өөдөөс зөөлөн салхин сэрүү татан сэнгэнэж нозоорсон биед тэнхэл нэмнэ. Уяачин миний унасан хүлгийн ховил татсан хондлой дээгүүр хөлсөн дуслууд бөмбөрөн орхиул шанхны нь үзүүр эргэцээн дунд нь чичирч, шингэн сүүл нь салхинаа задгайхан хийснэ. Тэртээ голын эрэг хөвөөгөөр майхнууд дэгд мэт цэнхэрлэжээ. Хөвүүд охид аргамаг хүлгүүдээ услан ундаалж, угаан булхаж харагдана. Хул морины бидэр танигдамгүй тэр ширэгт хөвөөг харж би «Сараан» гэж зүрхээрээ нууцгайхан дурсан дуудаж билээ...

	Тэр жилсэн. Эргэн тойрноо ажихад замд нийлэлдсээр байсан наадамчид тус тусдаа буудалласнаас уулсын бэл голын хөвөө дэнж дэвсгэрт тэнгэрийн од мэт олон гал гялалзаж байлаа. Гал бүрийн наагуур цаагуур аяга, таваг барьсан хүн олон хаанаас гараад ирэв гэмээр олшрон холхиж байснаа төдхөн л хаана орчхов гэм, үзэгдэхээ больж билээ. Үүн чацуу газар дахь гал унтран замхрахад тэнгэр дэх одод гэрлээ нэмэх шиг болсон сон. Сарын саруулд орчин тойрон уужраад нам гүмхэн. Хээрийн цайны ааг, хонины тарган махны амтыг авсан настнууд аяншиж ядарсандаа болоод тэр үү, зүүд нойртоо дарагдав бололтой. Саран бид хоёрын нойр аль хэдийнээ хулжжээ. Саран сургуулийн чөлөөгөөр манай хөдөө нутагт байдаг өвгөн аав, эмгэн эжий хоёртойгоо золгоод яаруухан буцаж яваа сан. Түүний аав ээж аймгийн төвд алба хаадаг болохоор хэд хоногийн өмнөөс айраг, тараг ааруул бяслаг тэргүүтнийг бэлдэж хөл хөөрцөг болсон сон. Чингээд л бид дөрөө холбон яваа улс аа! Чийглэг зөөлөн салхин голын зүгээс майхны хаяагаар сэв сэв үлээж хэнхдэг цээжийг сэвэхэд нойр хэдийнээ хулжжээ. Би Сарангийн зүг эргэн хэвтэж:

	— Чи энэ зун эргэж ирэхгүй юм уу? гэж аяархан асуусан сан.

	— Ирэхгүй байх! Аав ээж хоёр амралтаараа хотод очоод тэндээ бүр сууж ч магадгүй гэж ярьж байсан. Уул нь сургууль цуглатал хоёр хөгшиндөө нэмэр болбол... Эрүү өвдгөөр мөлхөх шарсан бид яах вэ дээ, энэ хэдэн малыг нүд анин аньтлаа бараадна. Харин залуус хүүхдүүд та нар хот орон, төв суурин гээд л явчих юм. Махыг нь андахгүй юу гэхээс малын зөв буруу талыг лав ялгахгүй улс даг аа гэж эмгэн эх минь дандаан үглэж ярьдаг юм. Нээрээ ч... өвгөн аав, эмгэн ээж хоёрт маань хаа нэг хонины захыг нь нугалж явахыг мэдээрэй гэж өгүүлэв. Бид хоёрын эл шивнээ яриаг аав сонсоо юм байлгүй, 

	— Хүүхээд! Нүдний хороо гаргасан бол одоо босож хурдан морьдоо жаахан хазуул! гэж дуудан хэлэв. Бид хоёроос бусад нь цөм унтсан гэж бодсон маань андуу байжээ... Би зээрдээ, Саран жаахан шаргаа хөтөлсөөр голын хөвөө рүү явлаа. Тэгэхдээ бидэн хоёр уржийн уржигдар болсон их үсэргээний тухай ярьж явсан сан. 

	Тэр өдөр үсэргэх морьдын тоо тавь гарч, газрын хөрс энгээрээ хөдөлж байж билээ. Гарааны газарт хүүхдүүд гол горхиныхоороо нэгдэн зогсжээ. Гараан дохио өгөхөд нүүр нүднээс гал бутрах мэт морины чих дөрөв болон жирэлзэж би золтой л сугарч үлдээгүй билээ. Нэг харахад Сарангийн шарга ам хатуутай болохоороо түрүүчийн морьтой зуузай холбон тоосон дунд хол тасархай явсан сан. Миний зээрд гараа муутайгаараа дунд хэрд явлаа. Чихний үзүүрт салхин исгэрч, магнай морьдын хөлөөр цацагдсан тоос шороо, сүүл дарах биднийг нүүр нүдгүй булсаар байв. Саран ч шаргынхаа дэлнээ бөхийж ташуураа агаарт жиргүүлэн зэргэлдээ голын нэгэнтэй зуузай холбож харагдсан сан. Тэр хүү, ташуураа савлангаа Сарангийн шаргын хошуу руу байдаг тэнхлээрээ ороолгочхов. Тэр хүү, хоёр гурвын уу гэхээс хорь гучин морины хамар ороолгон лав түрүүлж амжихгүй шүү дээ. Зуузай холбоод ирсэн морины хошуу сүүлний угт ороолгоход нэгэнтээ ухарсхийж, заавал зуузай дутдаг билээ.

	Сарангийн жаахан шарга хамар луугаа ороолгуулснаас болж уралдааны замаас хадуурав. Саран мориныхоо амыг цууртал татан байдгаараа гэдийжээ. Гэсэн ч Их ганганд ойртон ойртсоор авай. Хэдэн жилийн өмнө манай нутгийн Б гэгч хүн уургалсан морио тогтоож чадалгүй явсаар нүх шиг харлах гүнзгий тэр гангын дээгүүр харайлгаж унасан хүлэг, уургалсан морьтойгоо амьсгал хураасан гэлцдэг билээ.

	Хүлгийн амыг амгай зуузайн хүчээр залж болдог ч энэ удаад ч Саран лав дийлэхээ болив бололтой. Би тэр чигт хурдан зээрдийн жолоог эргүүлэв. Миний зээрд ойрын гараа муу ч алсын замд бяр тэнхэлтэй болохоор түдэлгүй шаргын тоосон дунд оров. Аюулт гангын амсарт хүрэхийн алдад баруун талаар нь зэрэгцүүт жолоог нь шүүрчхэв. Сэхээ авч мэдвэл зүрх минь цээжиндээ багтаж ядан цохилж хамаг биеийн хөлс цамц нэвт цутгасан байлаа. Саран дуугарч чадахгүй, өвдөг нь чичрэн нулимс нь мэлтэлзэж байв. Агшин зуурт эргэн их үсэргээний замд орлоо. Сүүлчийн морьдын бараа тасарч байв. Бид ч зуузай холбон гүүглэсээр явлаа. Сарангийн шаргын хөлөөр газрын хөрс өм цөм онгилогдож шингэн сүүлнээс нь салхи исгэрнэ. Түдэлгүй бид сүүлчийн морьдын сүрийг дарав. Тэгэхэд магнай морьд барианы газарт дөхөж байлаа. Нэг харваас барианы талбараас аав маань хүлгийн хар гүйхээр тоос хадааж айсуй. Унасан азарганы нь хөнгөн дөрвөн хөл хөрст газрыг бөмбөр мэт дэлдэж үлгэр домгийн мэт хур их дэлээ сэгсэлзүүлнэ. Тоосон дундаас аавын хүрэн тэрлэгийн нударга савчин далбаганах хүрэн суман ташуурын гозолзох нь тодоос тод байв. Улам ойртон ирэхдээ дээлийн нударгыг шамлаж байгаа үзэгдэв. Нүдний нь дээд зовхи духны үрчлээтэйгээ нийлэх шахчихсан:

	— Гуяд хө! Чи чинь яасан хийморьгүй монди гэгч вэ? Ядаж эцсийн үсэргээний өдөр шүү. Морины хөл тийхнээрээ байхад юунд амыг нь заачих гэж татаад байсан юм гэж хараал ерөөл хоёрыг зэрэгцүүлэн урсгана. Аав ингэж ханцуй шамлан ирэхдээ хонго хорсгохгүй өнгөрсөн удаа үгүй гэдгийг лавтайяа мэдэх хойно зүрх минь золтой л дэлбэрчхээгүй билээ. Баруун талаар хүлгийн зуузай шүргэн оронгуутаа л:

	— Гуяд гэм! гээд зээрдийн гуянд ташуур тас буулгав. Чингэснээ:

	— Хийморьгүй муу тархи! гээд гуя дундуур минь шавхийтэл ороолгов... 

	Миний гучид ирсний учрыг уяачдын хэн нь ч гадарлаагүй ээ! Сайн мэдэх нь ганц Саран билээ. Энэ тухай аавд хэлсэн бол юу гэхийн хэн мэднэ. Үнэндээ ч тэр үес учирлаад ч нэмэргүй байж магадгүй юм. Морьдын барианы үеэс аав минь хаа байгаагаа ч анзаарахыг больдог хүн. Намайг түрүүлж ирвэл харин сэтгэл нь жаахан уужуу. Тэгсэн хэр нь л бас нулимсаа арчиж, тогтож сууж чаддаггүй юм. Хожим үзэхүл гуя минь улаан гувруу гүйж улайдсан төмрөөр хайрсан мэт хорсон байв. Аав үүнийг үзэж:

	— Тэр оройгоо асуухад учрыг хэлэхгүй байсан шүү дээ. Саахалтын хүүхдүүдээс л сая дууллаа. Муу бор бандийгаа арай ч дэндүүлчихээ юу даа гээд үлээхэд халуун амьсгаанд нь хорсолт илаарьших мэт болж билээ.

	— Чиний шарга хамартаа, би гуяндаа шархтай болжээ... гэж миний хэлэхэд Саран:

	— Надаас л болсон доо. Чи аавдаа үнэн учраа хэлэхгүй байснаас ч бас... гээд хоолой нь зангирч билээ. Чингэснээ миний царай өөд нүүр нүднээсээ гэрэл туяа цацруулан эгцэлж харав. Ханатал ундаалсан шарга зээрд хоёр минь бидний яриаг сонссон юм уу усны харгиаг чагнаа юм уу сонор чихээ солбиж, нөгөөдрийн их наадамд хорин сумын аргамагтай тоос өргөхөд бэлэн гэсэн шиг голын хөвөөнөө хөлөө зөөж тавин, живхэрчихсэн зогсоно. Сарны гэрэлд хазаарын амгай зуузай мөнгөн өнгөөр цалсхийнэ. Хүлгүүд маань алсын анир чимээ лавтайяа авсан мэт бүр ч чих сортойн нэгийг чагнаж гарав. Тэнгэрийн заадлаар жигүүр дэвэн баруунаа далдарч байгаа бололтой галуудын жигтэйхэн уяхан дуугаар ганганах чанад холоос сонсогдож байлаа. Тэнгэрийн заадал цагаарах нь галуудын зэллээд өнгөрсний дараа «тоосроод үлдсэн зам» мэт санагдана. Тэнгэрийн заадал зах хязгааргүй сэн билээ... Захгүй тэнгэрийн доорх Ар Жаргалантын даваанаас Жаргалант голын хөвөөнөө тэрхэн дэвсгийг уяачин би харж унаган ахуйн явдлаа сэтгэлдээ ургуулан зогсном. Чингэхдээ «өчүүхэн жижиг ч атугай атаа жөтөөнөөс хүний амин бусниулах их явдалд хүрч болох аймшигтайяа» гэдгийг гилгэр гэнэн ахуй тэр цагт бүрнээ ухаарахгүй л байжээ дээ» гэж би шивгэнэж билээ. 

	Сараан!.. Сараан!.. Чи минь альхан зүгийн тэнгэр доор ямархан явна даа. Саран минь!..

	196... оны зуны дэлгэр цаг төрж өссөн нутаг усандаа, Шаргалжуут голын зүүн урд дэнж дэх Өлзийтийн дунд сургуульд сурч байсан Бямба бид хоёр оюутны амралтаар хүлгийн жолоо сунган очиж билээ. Сургуулийн хашаанаас Шаргалжуут гол хүрэх охор замд Санги багшийн уухайн дуугаар олон гутлын ул элээсэн болохоороо бидний мөр энд байх учиртай сан. Гэвч урьд явсны улнаа хожмын багачуул гишгэн өнгөрсөн болохоор бидний мөр мэдэгдэхийн учир үгүй ч байж болох юм. Харин эндээс Санги багшийн мөр л арилшгүй сод үзэгдэх ёстой гэж бодогдном. Бодлыг дагасан ч юм уу Санги багшийн дандаа л гялалзтал тослоод өмсдөг хар гутлын улны иржгэр наанги шорооноо хэв дарагдан үлдсэн мэт санагдав.

	Хичээл сургууль хэдийнээ тарсан цаг хойно, сумын төвийн хойт дүүрэгт байдаг цэлгэр хашаанаа эл хуль, анги тасалгаа бүрийн үүднээ будаж тавьсан ширээ сандал л өрөөтэй харагдах ажээ. Бид хашаан дундуур сэлгэн явж анги ангийн үүдээр шагайж үзэв. Нэгэн ангиас гарч явтал цагаан цамцтай өвгөн ирж:

	— Хүүхээд! Та нар юу үзэж явна. Захиргаанаас яваа улс уу? гэж бувтнан асуулаа.

	— Үгүй ээ! Сонирхсон юм. Бид олон жилийн өмнө энд ном үзэж байсан улс аа! гэж хэлэхэд:

	— Өө хөөрхийс минь... Тийм бий... гээд дуугүй болов.

	— Өвгөн ах аа! Та энд Санги гэдэг багш байсныг мэдэх үү? гэж асуухад:

	— Үгүй ээ. Сумын төвөөр одоо хүртэл яриад л байдаг юм билээ. Энд нэг л жил болсон юм уу даа, ухаан нь. Ямар ч хүний үр байсан юм бол доо. Хөөрхий... гэв.

	— Бид тэр л багшийн энд байх үед ном үзэж байсан юм аа гэж хэлэхэд өвгөн:

	— Аа тийм бий! Уржнан ч болох нь уу даа. Шаргалжуутад гүүр барих болоход Санги гээд л баахан ярина билээ. Би ч сүүлдээ сүүлд Баян-Овоогоос хүүхэд дагаж ирсэн болохоор тэр багшийг мэдэхгүй хүн гэж хэлэв. Өвгөн манаачтай дараа баяртай уулзахыг өрөөж бид эндээс мориндоо дөрөөлж, хэд алхуулан Шаргалжуут голд очлоо. Бидний өмнө Шаргалжуут голын Дунд гарам гэж нэрлэдэг байсан эрэг харагдав. Сайтар ажиглаваас тэр гарам дээр цементэн гүүр нумлан сүндэрлэж, хоёр талд нь эрээн шонгууд харуул харах мэт эгнэн ярайжээ. Бат бэх гүүрний доогуур Шаргалжуутын түргэн урсгал цагаан хөөс цахруулж, эрэг саваа хальж боргио цацлан оволзоно. Голын ус агт морины хондлой хальж атан тэмээний хүзүүн дээгүүр давдаг ид үедээ л байв. Гэвч зорчигч олон үер бороог төдий л хайхарсан янзгүй гүүрэн дээрээс хаа нэг тонгосхийн, улаанаар эргэлдэх ус руу харчхаад л ажиг ч үгүй өнгөрсөөр байлаа. Эл гүүрний эргэн тойрон ажиж Дунд гармын шороо чулуу бүхэнд хараа тусган зогсох бидэн хоёрт бодох санах, ярих хөөрөх юм үлэмж. Бямбаагийн эхэлж өгүүлсэн нь:

	— Тээр жилийн намрын дунд сарын сүүлч л байх аа даа. Унтаж байтал дунгийн паргиа дуун гадаа их л удаан дуугарч билээ. Удсан ч үгүй гэрийн хаалга нээгдэж цэргийн бор шинель өмсөж, аралтай суран бүс бүсэлсэн хүн орж ирэв. Гартаа барьсныг нь үзвэл саяын дун татсан хүн мөн бололтой. Хажуу хажуугийн хүүхдээ сэм сэмхэн татан мэдээ өгч, сурагчдын зөвлөлийн жижүүр орж ирсэн юм шиг бид зэрэг шахам ухасхийн хөнжлөө яран өндийв.

	— Босож байна уу? гэж өгүүлэн ойр ойрхон эгнүүлсэн нэгэн загварын модон ор, орны дэргэд эмх замбараа муутай тавьсан гутал хувцсыг дун татсан хүн зэрвэс хараад гарлаа. Бид амаа ангайж бие бие рүүгээ нүд дүрлийлгэн харж байснаа цөм дулаан хөнжилдөө инээд алдан шургав. Түдэлгүй дахин ирж:

	— Танай тасгийнхан яагаад босохгүй байна. Өглөөний дасгалаас хожимдвол хоолонд оруулахгүй шүү. Таван минутын дараа хойд талбай дээр бэлэн бай! Мэдэв үү? гэж ширүүхэн өгүүлж хатуу ултай гутлаараа тов тов алхалсаар явчихлаа.

	Гадаа гарвал, бор шинельт хүн маань цээжиндээ гараа авч тасгийн хүүхдүүдийг дагуулан талбай тойрон гүйж байв. Биеийн тамирын талбайг гурвантаа тойрч хахаж цацан, цуварч уварсаар ирүүт бидний өмнө гарч:

	— Болно оо! Намайг дагаж амьсгалын дасгал хийгээд! гээд гараа алдлан сунгаж эхлэв. Бид «нэг, хоёр, гурав» гэх тоонд гар хуруу хөдөлгөхөөс аваад тоос шороо манартал дороо дэвхцэж тоймгүй олон дасгал хийлээ.

	— Та нар гайхсаны хэрэггүй! Өнөөдрөөс эхлэн байрын хүмүүжүүлэгч биеийн тамирын багшаар би ажиллана. Миний нэр Санги! гэж өгүүлснээ жагсаалаас гарсан бидний хэдэн хүүхдэд:

	— Хамаандаа буулгаагүй шүү гэж номхон зогсохыг тушаагаад, — Дун хэзээ дуугарна вэ, цөм бэлэн жагсаж байх хэрэгтэй. Өнөө өглөө тун хойрго байна. Ийм байж хэрхэв чиг таарахгүй. Сурагчид гэдэг чинь цэргийн хагас зохион байгуулалттай байх ёстой гэж ярилаа. Ингэж л бид Санги багштай анхалж нүүр учраагүй юу... Бямбаагийн өгүүлснийг таслан залгаж би ийн ярилаа:

	— Түүнээс чинь хойш хэд ч хонолоо доо байз, мартаж орхиж. Нэг үүрээр л юм даг. Дун татуут нь би нүд аниатай орон доогуураа орж, хөнжилдөө шурган унтаад өгөв. Гэтэл байр байрын сурагчдыг бүртгээд мэдсэн ч юм уу? Хэн нэг нь алтан хошуу өргөчихсөн ч юм уу? Орыг маань хажуу тийш нь угз татан шилэн дээрээс базаж намайг чармай нүцгэн босгоод ирдэг байна шүү. Миний айсныг хэлэх үү. Алган боовны амт үзүүлчихдэг болов уу гэтэл арай ч надад гар хүрсэнгүй ээ. Өглөөний хоол өгөлгүй, хөл хөштөл зогсоогоод байна. Шалтагт балтаг мундахгүй гэгчээр дунд сургуульд оосорлоож чирүүлэх нь холгүй ирсэн болохоороо би гэдэг ч санаа сэтгэлээр унаад эхэллээ. Зургаа хүрч зулай нь ясжаагүй шахам байхад ээж минь бие барсан болохоор би ч аавынхаа өвөр дээр ёстой л дэгж дэрвэж өссөн, хэн нэгнээс хатуу ширүүн үг ч дуулаагүй үедээ явсан юм. Аав минь намайг гурван зуугаад бээрийн газраас эргэж ирэхдээ:

	— Миний бондгор бор хүү яасан ч царай дараа вэ? Өлсөж цангаж байна уу? гэхчлэн баахныг шалгаагаад:

	— Манайхны удам сударт эрдэм номоор гийгүүлж явсан хүн ч байхгүй. Миний хүү ямар ч номыг даржигнатал уншиж, дөрвөн аргын тоог ч алдалгүй боддог боллоо. Энэ чинь бидэндээ л эрдэм! Сумын захиргаанаас л шаардаж шахаад байхлаар нь эндхийн сургуульд ирүүлчихсэн юм сан. Аав нь нэгийг бодно оо гайгүй. Бид малаа маллаж, махаа идэж өмсөж зүүснээр хэний хэн бэ гуайгаас ч дордоогүй л яваа улс. Би ганц хүүгээ хэний ч дор оруулаагүй явуулж чадахдаа л нэг чадна, гайгүй хэвтэнэ! гэж уур уцаар болсон юм. Энэ үг миний зүрхэнд бат шингэсэн үе билээ. Нэмэр дээр нэрмээс болсон явдал түдэлгүй дахиад л гарлаа.

	Манай тасгийнхан хувцас сольж өмсгөөд «Талхны булан олж ир» гэж хоол дахиулахаар гал тогооны өрөө рүү намайг явууллаа. Би зүрх мохож байснаа Санги багшийн хажуугаар зоригтойхон алхаж жагсаалд ороод очтол:

	— Нэгдүгээр ээлжийн хүүхэд яагаад хожимдов? гэж тогооч асуув.

	— Хөдөө гэрээс хүн ирээд гэж тасгийнхны зааснаар худал хэлсэнд:

	— Өө тэгвэл чи хоол идэхгүй байж болох шүү дээ гэснээ: — За яах вэ гээд зөөлөн талх аваад өгөв. Булан (талхны хатуу зах буланг бид тэгж нэрлэдэг байсан юм) өгөөч гэж хэлж ч чадсангүй. Талхаа цаасанд боож аваад гүйн гүйсээр байрандаа ирлээ. Гэтэл манай байрныхан 

	— Чи яагаад булан авчирсангүй вэ? гэж загнах нь тэр.

	— Та нарт өгөх нь алба уу... гээд талхаа цаасанд боотол тэд ухасхийн булаахаар дайрлаа. Тэгээд л сайртай бор гарын хүч үзэж гарав аа. Яг тэр үед Санги багш ороод ирдэг байна.

	— Та нар чинь яаж байгаа нь энэ вэ? гээд барьж явсан укаасагны (укаск) амт үзүүлэв.

	— Самдан хоол дахиад... гэж нэг нь хошуу сунгав.

	— Самдаан! Нөхөр минь чи, бас хоол дахина бий вий! гээд намайг дагуулан багш нарын өрөөг чиглэв. «Олон багшийн дунд нүүр хийх газаргүй болно» гэж бодохоос хөл суларч урагш алхмааргүй санагдав. Би ч зориг гаргаж:

	— Санги багш аа! Би-би-би дахиад хоол дахихгүй гэж ээрэн хэлэхэд:

	— Одоо чамайг багш нарын зөвлөгөөнөөр оруулна гэдэг байна. Би ч учир зүггүй л енгинэтэл уйлчхав. Багш нарын өрөөний үүдэнд хүрснээ:

	— За чи явж бай! Маргааш дуудахад ирээрэй, мэдэв үү? гэв. Би ч нус нулимсаа татсаар байрынхаа зүг хурдалчихлаа. «Багш нарын зөвлөгөөний хурлаар оруулна» гэсэн үг «сургуулиас хөөнө» гэсэн үг болон чихэнд хангинасаар байв. Би ч үг чиггүй л орон дээрээ унаж дэрээ нэвширтэл уйл уйлсаар арга буюу нойрт дарагджээ. Нэг мэдэхэд гэрийн хаяагаар сэрүү татаж, үүрийн жаварт даарч жиндэж байгаа гэдэг хачин. Би ч босож, дээл хувцсаа тайлахыг завдав. Гэтэл «сургуулиас хөөгдөнө» гэсэн үг яагаад ч намайг хөнжилд оруулсангүй. Би орон дороосоо модон хайрцгаа аяархан татан гаргаж ном дэвтрээ цүнхэнд язартал нь чихэн үүрч гадаа гарлаа. «Би унд хоолоо хугаслуулж, унтах нойроо хагаслуулж байж чадахгүй! Би харгислуулж байхыг тэсэхгүй» гэж сэтгэлдээ шивнэв. Үүр гэгээрч байв. Ийш тийшээ нүд бэлчээвэл хүн амьтан огтхон ч алга. Би ч сэтгэл шуударч Шаргалжуутыг чиглэн гүйлээ. Явдал дундаа эргэн эргэн харахад нэхэл дагал болсон хэн ч үзэгдсэнгүй. Шаргалжуутын хөвөөнд очиход голын ус захаараа зайрмагтаж гүймэг гүехэн харагдана. Би ч гутлаа тайлан сугавчилж өмднийхөө шуумгийг өвдгөө өнгөртөл шуун ус тууллаа. Намар оройн урсгалд хага ташин хөл мэдээ алдрав. Мөлгөр чулуунаа гишгэтэл булт үсэрч би ч үүрсэн сугавчилсантайгаа л усан дунд унав. Гутлаа урсгалд алдан босохыг завдан тэнцэн тэмтэчсэнээ ахин усан дотор улаан нүүрээрээ харуулдав.

	— Ий! Ий! Аав аа! Аав аа! гэж уйлан хайлан усанд хахаж цацан байтал сар хийх чимээ гарч намайг хэн нэгэн уснаас хийлэн өргөв. Цочин харвал Санги багш:

	— Чи одоо усанд үхэж хөө цацан нь уу? гээд нүд нь духан дээрээ гарчихсан урсгал дунд хром гуталтайгаа зогсоно. Миний айх, баярлах хоёр зэрэгцсэнийг яана! Ямар азаар миний оргож явсныг Санги багш мэдэж мөрдөж нэхсэн юм бол оо! Тэгээгүй бол Самдан хүү ч, аа мэдэхгүй.!? гээд би уртаар санаа алдав.

	— Ус болсон гутал хувцсыг минь тайчин Санги багш эрүү тагшин чичирч, нусаа татаж байгаа бээрсэн бор шувуухай шиг намайг шинельдээ ороон тэвэрсээр гэртээ аваачлаа. Зуухандаа хуурай залтас чихэн гал өрдөж цай хоолтой золгуулав.

	— Ээ дээ! Самдан минь чи мөн ч томоогүй байна даа. Бүх нийтийг дөрвөн жилийн боловсролтой болгоно гэж байхад чи дөнгөж гуравдугаар ангийн босго алхчхаад оргож байх. Сургуулийн танхим гэдэг чинь даанч тэгж зугтах газар биш сэн дээ. Хүн бүрийн ойлголт янз бүр байна. Бидний эцэг эхийн үед эрдэм номгүйгээр амьдарч болоод ирсэн байж ч болно. Улс орон хөгжиж байхад юм бүхэн урьдынхаар байх ёсгүй. Танай сумаас л дээд сургуульд сурсан хүнийг хуруу даран тоолъё гэхэд алга! Тэгэхлээр олон хүүхдийг сургах чухлаас чухал! Соёлын фронтоос ганц ч хүнийг хоосоор алдаж болохгүй. Манайд бичиг номтой хүн олноор хэрэгтэй. Үүний төлөө багш хүмүүжүүлэгч бид хэн хэнээс илүү зүтгэл гаргах учиртай гэж Санги багш насанд хүрсэн хүнтэй хөөрч байгаа юм шиг хэдэн цагийн турш ярилаа. Нэгэнтээ чих тавин чагнаж, сонор соргог сууснаа би ч гэрийн халуун хоолны ааг амтанд нам цохиулан зүүрмэглэх аядав. Санги багш зориуд татан сэрээж:

	— Чи битгий нойрмогло! Миний үгийг чагна! Би бага байхдаа сургуульд явахгүй гэж сумын төлөөлөгчдөөс аргалын бүтээлгэн дороо нуугдан өдөржин амьсгал даран хэвтэж байсан юм. Тэгээд хожим амаа барьж, ардын цэрэгт албан хааж алтан номын үсгийг нүдэлж, эрдэм ном гэдгийн шимээс амссан юм. Гэм нь урьдаа, гэмшил нь хойноо гэдэг үгийг сайн санаж явагтун. Гайгүй ээ! «Сургуульд минь сураач» гэж гуйгаад явахад зугтаад байх цаг мөдхөн улирч «Сургуульд чинь суръя» гэж гуйгаад ч багтаамж хүрэлцэхгүй болох үе ирнэ вий! Хожмын өдөр чи миний хэлсэн үгийн үнэн худлыг тунгаах болно оо, гайгүй гэж хэлсэн юм. Энэ бүхнийг Бямбаад нэхэн хуучлахдаа би Санги багшийн удирдлага уухайд нь дасаж, гурван улирлыг ардаа хийж хөхөө донгодож ногооны униар татах зунтай золгосон мөчийг санан зогссон билээ. Тэр зун хур бороо ихтэйгээс Шаргалжуут голын ус байсхийгээд л эргээ хальж байв. Тийм үес голын цаад биеэр нутаглах хэдэн баг хэсгийн ардууд сумын төвийн хооронд холбоо тасарна. Голын тэртээх айлуудаас мориор ирдэг манай ангийн хүүхдүүд үерт боогдож хэд хэдэн өдрийн хичээл тасална. Гурав хоног амсхийлгүй аадар бороо асгарсны дараа Санги багш бидний хэдэн сурагчийг дагуулан Шаргалжуутын хөвөөнөө очив. Голын хоёр хөвөөнд тэрэг хөсөг, хүн морь гэдэг хөл тавих зайгүй. Шаргалжуутын ус ёстой л шар галзуу нэрдээ бүрэн нийцжээ. Урсгал нь эргээ халин үндэстэйг булгалж үндэсгүйг арчин тааралдсан болгоноо хаман улаанаар оволзох ажээ.

	Усны түвшин хором хормоор тэлж дуу шуугиан гэдэг нь жигтэйхэн, мөр мөрөө түшин зогсоо бидний яриа хүртэл бие биедээ үл дуулдана. Голын тэртээ байгаа сургуулийн дүрэмт хувцастай хүүхдүүдийг таньж «Гэртээ түргэхэн буц» гэсэн дохиог өгөв. Галзуу мэт загнаж байгаа урсгалыг удаан гэгч ажиглан зогссоноо Санги багш:

	— Энэ үерийг яана даа... Самдан чи! Тийчилж байсан газраа хар! Мэдэгдэнэ үү, үгүй юу?! гэж санаа алдан толгой сэгсэрч байв. Үүнийг өгүүлтэл Бямбаа миний үгийг өлгөн авч ярьсан нь:

	— Үүнээс чинь хойш удаагүй ээ. Бид шил шилээ харан хоёр эгнээгээр жагсаж энд алхаж ирээгүй юу. Сүүл сүүлийн хэдэн хоног бороо ороогүй тул Шаргалжуутын ус татарч тунгалаг урсгал дундаас нь мөлчийсөн хайрга чулуу нь хүртэл ялгаран харагдаж байсан. Хайрга чулуун дээгүүр элж гарах урсгалд үүссэн боргионд нар тусаж жингийн од мэт гялбаа үй түмээр гялалзаж сонин байж билээ. Голын эрэг дээр ахлах ангийн сурагчдыг Санги багш хэдийнээ цуглуулчихсан гуалин мод хөрөөдөж, засаж янзалж энд ч хөрөөний дуу шур шар хийж тэнд ч алх сүхний дуу хангинаж байв. Заримыг маань уулнаас хад чулуу зөөлгөхөөр явуулж, надаар хэн ч билээ дээ нэг нөхөртэй хамт гуалин хөрөөдүүлэв. Гэтэл мужааны багш ирж:

	— Иш, та хоёр говийн хүүхэд юм аа даа. Нэг л биш ээ! Хөрөө хугалж магадгүй шиг байна. Санги аа! Чи хангайн хоёр хүүхэд олоод өгөөч гэв. Би усан дунд хайрга ухах ажилд ногдов. Санги багш урт түрийтэй хар гутал өмсчихсөн, усан дунд бидний хамт газар ухахад голын ус элс чулуугаар ухсан газрыг нь дүүргэн дарсаар байв. Гэвч хаалт хийн байж гүнзгий нүх ухаж урт шонгууд зоов. Уул гол хоёрын хооронд хүүхдүүд шоргоолж шиг бужигнаж голын эрэг дээр асга чулуу овоолсоор байв.

	— Цэрэгт байхад... гээд л Санги багш том том үхэр хадан цохио чулууг тэнхээ мэдэн өргөж шонгуудыг дарж бид жижиг хайрга чулуугаар түүний нь чигжсээр байв. 

	Бямбаагийн яриаг тасалж, би ийн өгүүлэв.

	— Санги багшийн цэрэгт байхад гэж ярих ч аргагүй шүү дээ. Хэдхэн хоногийн өмнө Майн баярын олон нийт болоогүй юу. Санги багш «Онц буудагч», «Хилчин», «Бид ялав» гээд л баахан тэмдэг энгэрээрээ ярайлгачихсан хром гутлаа гялалзтал тосолчихсон улаан буланд орж ирлээ. Би олон нийтийн комиссоор сонгогдсон болохоор «Санги багшийн авьяасыг үзнэ. Санги багшаар бүжиг хийлгэнэ» гэсэн зурвас хэдэн арваадыг авлаа. Санги багшид үзүүлтэл:

	— За яах вэ гээд үсээ илэн босов.

	— За хүүхдүүд ээ! гэснээ босож хөгжмийн аяар багана тойроод л гутлын түрий, өвдгөн дээрээ хаа хаагүй алгадаж хром гутлынх нь ул ч шалан дээр тас тас буугаад л байв. «Дахиад, дахиад» гээд л энд тэндгүй хашхиралдаагүй юу.

	Тэр орой юу болсон гэж бодно. Манай тасгийнхан чинь гэрийн шалыг ховхортол балиаск гишгэлээ шүү дээ. Би Санги багш болоод л танц гишгэж байтал хэн нь ч билээ дээ, манай тасгийн нэг нөхөр л «Бэлтгэл дайчин Санги ч гялалзуулж байх чив» гэж байлаа. Нэг хартал Санги багш орж ирээд зогсчихсон:

	— Сангийн юм биш сангийн юм гэдгийг та нар мэдэж байна уу. Энэ шал чинь төмрөөр хийсэн эд үү? Унтацгаа! Өглөө эрт босно гэдгийг мэдэж байна уу? гэж хэлээд гараад явчхав. Багшийн гутлын өсгий далд оров уу, үгүй юу л:

	— Нэг юм болоход л дандаа таарчих юм. Ямагт л тэг, ингэ! Яасан ч барагддаггүй тушаал, тулгалт вэ? гэж тасгийн нэгний дургүйцэн өгүүлэхэд нь би тосон авч:

	— Үгүй ээ! Багшийн зөв. Тушаах л хэрэгтэй, тулгах л хэрэгтэй! гэж би хошуу дүрэв.

	— Өө хө! Гайгүй байлгүй. Чи яаж харгислуулж байснаа эс мартав уу. Бас нэг бага Санги гараад ирэх нь! гэж тавлахад нь би мөчөөгөө өгөлгүй:

	— Үгүй! Би анх чам шиг л ойлгож байсан. Үнэн хэрэгтээ намайг харгислаагүй. Цөм багшийн зөв. Саяын хэлдэг ч зөв! Зөв! Зөв өө! Зөв! Зөв! гэж чихээ таглан үргэлжлүүлэн хашхирахад тэр хүүхдийн хор шар хөдөлж над руу дайран орны хөлд байсан хайрцаг мөргүүлэв. Амнаас цус асгарч энэ шүд хуга үсэрсэн байхгүй юу? гээд би үүдэн шүдээ заав. Бямбаа гайхаж:

	— Шаргалжуутад ажилласан өдөр л шүд чинь сэтийчихсэн байсан болохоор тэнд л юманд дэлсүүлж дээ гэж бид боддог сон! гэснээ миний яриаг залгаж хуучилсан нь:

	— Хичээл тарсны дараа бид өдөр бүхэн Шаргалжуут голын эрэг дээр очиж ажилладаг болоогүй юу даа. Санги багш бидний хэдэн хүүхдийг дуудаж, голын захад алхмын зайтай эгнүүлж зогсоогоод багш нарт банз дамжуулах цуваа болгодог байна. Манай багш нар өндөр шонгууд дээр бидний дамжуулсан банзыг тавьж хадаж бэхлэх ажлыг гардаж байв. Санги багш гадаа гэртгүй л үргэлж аялчихсан явдаг.

	 

	«Дорнод хилийн дээр баатар харуул

	Довтлох дайснаас сэрэмжлэн сэрэмжилсээр

	Түүхт ялалтын мянган баатрууд

	Сүхбаатарын гэрээсийг биелүүлсээр

	Энэ бол миний эх орон

	Эзэн баатрын өлгий нутаг»

	 

	гэсэн дуугаа исгэрсээр банзыг хэд давхарлан хадна. Тэгснээ Санги багш бидэнд хандаж, 

	— Та нар цуцаж байна. Одоо төмөр утас тастах хэсэгт оч! Тэнд ажиллаж байгаа хүүхдүүдээс арван тавыг энд явуул! Та нар 5 дугаар ээлж шүү. Тогтоогоорой! Дуудахад энд бэлэн бай! гэж хэлээд өнөө л дуугаа исгэрч алх хадаасны толгой нийлүүлж гарав...

	Бямбаагийн яриаг тасалж би:

	— Самдаан! Чи сайн ажиллаарай! Орговол ядаж усанд унаж балрахгүй болно шүү гээд Санги багшийн хөлсөө арчин инээмсэглэхэд би нүүр хийх газаргүй болж бушуухан л хүүхдийн араар орсон шүү гээд толгой сэгсрэв. 

	Бямбаа яриагаа ийн үргэлжлүүлэв.

	— Бид ч Санги багшийн хэлснээр тавдугаар ээлж болон заасан газар тийш нь алхав. Ингэж зоригжуулаад зохион байгуулаад өгөхлөөр нь бидний биеэ мэдэхгүй зүтгэснийг яана. Эндээс хэн нэгний маань яв гэсэн бол уйлах байсан гэв. Ингэж л сар шахам ажилласны дараа нэгэн үдийн хэрд:

	— Ра-портод бэлт-гэ! гэж Сант багшийн команд өгөхөд эгнээ жагсаалын эхнээс эцэс хүртэл «Байран-даа ном-хон», «Дараа дараагаар тоол» гэх нь үргэлжлэн сонстоно. Үүний дараа «Багш Сангид рапортлох нь манай ангийн сурагч 30, үүнээс өвчтэй, чөлөөтэй байхгүй. Бэлэн ирсэн 30» гэхчлэн анги ангийн дарга нар илтгэнэ. Рапорт өгч дууссаны дараа:

	— Бол-ноо! Баруунтаа ший! Алхаад марш! Дуу гар-гаад! гэж өндөр дуугаар өгүүлэв. Тэгээд охид эхэлж жагсаал даяар залган түрж

	 

	«Хөдөө тал минь малаар дүүрэн

	Хөвчийн ой минь ангаар бүрэн

	Хөрсөн дор минь эрдэнээр арвин

	Хүний хэрэгцээ цөм багтсан...»

	 

	гэж дуулан Шаргалжуутыг чиглэв. Цэрэг цамцныхаа энгэрээр нэг жижиг тэмдэг ярайтал зүүж «Нэг хоёр! Нэг хоёр!» гэж хашхиран Санги багш жагсаалын түрүүнд гараа хаян алхалж байлаа. «Ар тийш хязгааргүй» гээд л хойд эгнээний хүүхдийн гарыг шүргүүлж бидний төрхгүйтэн явсныг мэдсэн юм шиг Санги багш цэрэг цамцны хормойгоор салхи татуулж аралтай суран бүсний толиог гялалзуулан:

	— Хөлөө олж, гараа олигтойхон хаяарай! Сахилга! гэж хэлээд «Нэг хоёр! Нэг хоёр!» гэж командлав. Шаргалжуут голын дээгүүр шинэхэн модон гүүр нумлан жавхлантайяа харагдана. Гүүрний наад талын хашлагыг холбон улаан тууз татжээ. Түүний наана төв хавийн морьтой явган өчнөөн олон хүн цугларчээ. Тэнд сумын нам захиргааны дарга, захирал багш нар цөм хүрэлцэн очжээ. Санги багш сэвэлзтэл алхсаар гүүрний өмнө өсгий хавсарч:

	— Өлзийт сумын намын үүрийн дарга Цэнд, захиргааны дарга Должин, сургуулийн захирал Балжин нарт илтгэх нь, сурагч багш нарын хүч чармайлтаар барьж дуусгасан гүүрийг хүлээлгэн өгөхөд бэлэн! Илтгэгч багш Батын Санги гээд хажуу тийш зайлж зогсов. Сумын захиргааны дарга урагш гарч:

	— Санги тэргүүтэй багш сурагчдын санаачлан хүч зүтгэл гарган гүүр барьж байгуулсан явдалд сумын хөдөлмөрчид нам захиргааны байгууллагын өмнөөс халуун талархал дэвшүүлье... гээд туузыг хайчлав. Цугларагсдын дундаас нэг хөгшин урагш гарч:

	— Хүүхдүүдийн өлзий буян дэлгэрэг гэж хэлээд аягатай сүү барив. Санги багш түүнээс амсаад эргүүлэн өгөв.

	Шаргалжуут голын боргиот урсгалын шуугихтай цугларагсдын нижигнэтэл алга ташилт айзам нийлэн цуурайтаж, сүндэрлэх сайхан гүүрээр цугларсан олон аажуу тайван алхалж, хүлэг морьдын туурай тачигнан өнгөрсөн сөн... Энэ явдал надад ч бас зураг мэт тодорхой харагдахын учир сэтгэлдээ л амилуулан үзэж хэсэг зуур чимээгүй зогслоо.

	Бидний өмнө цементэн гүүр нумлан сүндэрлэх ажээ. Энэхүү гүүрийг барих болтол модон гүүр нэгэн шат болж он жилийг өнгөрөөсөн нь лавтай. Үүн лүгээ нэгэн адил хязгаар нутгийн сургуулийн охид хөвүүдийн хөдөлмөр-сурлага, мэдлэг-сахилга хослохын нэгэн гишгүүр ахихад цэргийн жирийн дайчин чин зүтгэлт Санги багш маань хөлс хүч юүгээн зориулан «Гүүр» тавьж явжээ гэмээр санагднам.

	Шаргалжуут гол он цагийн урсгал мэт цагаан хөөс цахруулж догшин боргио шидлэн халгилж Дунд гарамнаа сүндэрлэх гүүр бат оршсоор л ажээ.

	 

	1975-7-31


ТОГООЧ

	«Цэцэглэлт» нэгдлийн төвийн жигдхэн цагаан барилгууд өглөөний нарны хурц шаргал туяанд Шаргалжуут голын сэргэлэн дэнжээр өрсөн шатар шиг ярайн харагддаг билээ. Эл сүндэрлэх барилгын дундаас шургааган хашаан доторх нэгэн загварын жижиг жижиг цагаан байшин нүднээ тодхон тусна. Яг энэхэн үеэр уужим саруул хашаанд нь хонхны дуун жингэнэж, үймж шуугьж байгаа охид хөвүүд анги танхимдаа орцгоодог юм. Хүүхдийн дуу шуугиан түр ч атугай нам жим болох нь, хичээлийн байрнаас хэдхэн алхмын зүүнтээ орших яндангаар нь утаа суунаглаж буй, хоёр жижиг цонхтой навтгар цагаан байшингийн үүдэнд зогсоо өвгөнд тиймхэн санагдаж, ханхар том хашаа эл хуль юм шиг харагджээ. Эцэг эх, элгэн садан, орон гэрээсээ хол дотуур байрнаа суух зуу шахам охид хөвүүдийн өглөөний ундыг өгч гаргасны дараа өвгөн тогооч Өлзийбуян ингэж түр гадаалан амсхийж зогсдог заншилтай билээ. Өлзийбуян харцаа сургуулийн хичээлийн байраас шилжүүлэн ойролцоох зусланд байгаа гэрийн зүг тусгав. Дэлийг нь шанхлан зассан алаг морьд зориуд зүс нийлүүлэн унасан хоёр хүн шонгийн дэргэд дөрөө мулталж байв. Нэг нь цагаан сийрсэн шляп малгай өмсөж, хүрэн чисчүү тэрлэг дээр ногоон бүс ороосон залуу. Нөгөө нь цэнхэр торгон дээлнээ шар өнгийн бүс жавхайтал бүсэлсэн жавхлант бүсгүй. Өвгөн тогооч итгэж ядсан байдалтай хуурай гурилд будагдсан гараараа нүдээ ахин ахин арчиж харснаа:

	— Мөөн мөн! Миний хүүхдүүд... гэж шивгэнэн гэрийнхээ зүг хөл тавив...

	Энэ оромд Өлзийбуян би амьдралаа яажшуухан эхэллээ? Эрийн цээнд хүрч, хүлгийн дөрөө гишгэсэн үедээ унаган нутгийн нэгэн төлөв бүсгүйтэй тоонот гэрт толгой холбож айлын хүнээс аяга дутуугүй, саахалтын хүнээс шанага дутуугүй амьдарсан бус уу? Хэдэн жилийн дараа ээждээ эрдэнэ, аавдаа алт болсон алаг хонгор үр ариун хэвлийдээ олсондоо хойчийн өдөр гал голомтоо залгуулах болов хэмээн эхийн хөхөн баярласныг эцэг миний бие бас хуваалцаагүй гэж үү? Хамар хацар дээгүүр нь сэвх тогтож, хөл хүндэрсэн хөөрхий эхнэрээ харж «удалгүй алаг үр минь мэндэлнэ. Тэр цагт бид хамгийн жаргалтайд өөрсдийгөө тооцож болно» гэж ам нийлэн ярьж байгаагүй бил үү? Тийм ээ! Гэвч бидний санасан бүхэн сэтгэлчлэн бүтэлгүй хоёр яс салахаар нь болж амраг хайрт эхнэр амьдралын ганц түшиг ханиа Хоолтын цагаан толгойн тэмдэгт тэр нэгэн дэвсгэрт хөдөөлүүлсээн. Үхсэнээс үлдсэн нь гэж эрхийн чинээхэн улаан нялцгай ганц охиноо амин голоосоо илүү хайрлаж би нартад сэтгэлээ зогоох болсоон. Шөнө дөлийн цагаар хярсан бүжин шиг түгдийн хэвтэж байхдаа эхийнхээ хөхийг үгүйлэн эр миний цээжин дээгүүр турь муу зөөлөн гараараа тэмтэрч, хэлээ шов шов хөхөхөд дотор ив үсэрч, дэрээ хэчнээн ч нэвтэлдэг байлаа? Хурын ус, нарны гэрлээр хээр талын цэцэг тэтгэгддэг шиг миний охин өдөр хоног тутам өнгө жавхаа нэмж зургар хар хөмсөг, дугуй цагаан царай, монхордуухан хамартай эхтэйгээ өвчсөн юм шиг адилхан болов. Миний охин эхийнхээ ижил энэ тэр хүнд тус болох гэж гүйсэн амьтан. Айл саахалт, нутаг усныхан охиныг минь «бага Цэрэнхүү» гэж олонтоо нэрлэж байхыг би сонсолгүй өнгөрч чадаагүй юм.

	Адуу малдаа яваад ирэхэд охин минь Асар нэрт улаан халтар нохойтойгоо гэрийнхээ хаяанд царай дарчихсан их л гунигтай зогсож байснаа миний барааг харуут «Аав аа! Аав аа!» гэсээр барааны газраас унан тусан ирдэг сэн. Тэр нэгэн өдөр яаж эхэлснийг би сайн санадаг юм. Урьд шөнийн орсон борооны ус газрын хөрснөөс ууршин дэгдэхэд би сураг ажиггүй болоод хэд хоносон морьдынхоо хойноос явсаан.

	— Би айлын хүүхдүүдтэй тоглож байна. Та битгий удаарай, аав аа! гэж хэлээд тормойн зогсож үлдсэнийг зүрхэн шовх уулсыг хэрвээлэн дурандан цааш дамжсаар байхдаа би харсаар явсан юм. Түдэлгүй цэв цэлмэг байсан тэнгэрт бөөн бөөн үүл гарсаар хэрэм хясаа шиг харлах нь тэр. Тэнгэрийн дуун толгой дээр нирхийж, гал цахилгаан зурсхийж, аадар бороо хувингаар цутгаж байгаа юм шиг шаагив. Би ч аадарт уруудах хонь малын дундуур хүлгийн хурдаар давхин гэрийн хаяанд ирэв.

	— Аав аа! Аав аа! гэсээр охин минь бороон дундуур зүсэн гарч ирнэ гэж бодтол хаалга нээгдсэнгүй. Унтчихаа юм болов уу гээд орж хайтал хэн ч байсангүй. Гэрээс холддоггүй хүүхэд юу болов гээд шалавхан эргэн гартал тэртээ голын хөвөөнд айл саахалтын хүн амьтан шавчихсан харагдав. Усан шалбааг намаг дундуур хүлгийн хурдаар хуй салхи мэт давхин очиход бөөгнөрсөн улс юу болов гэмээр ярагдан бутрах нь тэр.

	— Ээ чи яасан тэнгэр нь хаясан тархи вэ? гэж айлын эмгэний хэлснээс өөрийг би сонссонгүй. Тэдний дунд түрүүлгээ харан хэвтээ охиноо үзүүт ухасхийснээ л санадаг юм. Хэчнээн ч цаг өнгөрсөн юм бүү мэд. Нэг л мэдэхэд хэдэн эрчүүл намайг тал талаас зуурчихсан байв. Тэдний хэлэлцэх нь «Баярбатын охинтой Жавзан голын хөвөөнд тоглож байсан гэнэ. Гэтэл гэнэт үер болж Баярбатын охин усанд живсэн гэнэ. Жавзан түүнийг үерээс татаж гаргаад өөрөө эргэж гараагүй амь тавьсан гэнэ». Үүнийг сонсуут ахиад л:

	— Миний муу охин ингэж л хүний төлөө эх шигээ амь голоо тавьдаг. Тэр мөсөөрөө ч... гэж чарлан цурхирав. Уйлахад дотор онгойдог гэлцдэг. Гэтэл нулимсандаа миний уур уцаар удам дүрэлзэв.

	— Орчлон хорвоо чи бөөрөнхий гэхэд арай ч дээ. Би чамд ямар их үйл лай хийсэн хүн бэ? гээд тархиа шаан енгинэтэл уйллаа. Айл саахалтынхны гараас мултарч энгэр заамаа яран цээжээ дэлдэж голын зүг салгалан алхахдаа:

	— Гон бие гозон толгой би энэ нялх амьтны оронд явахгүй яав аа. Урьдын их лайг өөрийн биеэр дуусгана. Чаддаг юм бол чи намайг живүүлээд аль, Шаргалжуут аа! гэж хашхирав. Миний омог дуунд үүл ярагдаж, ус цалгих шиг санагдсан ч тэнгэр ч цэлмэсэнгүй, үер ч татарсангүй. Харин би «Та нар намайг яаж амьдар гэж байна» хэмээн орь дуу тавин гол усны эрчүүлд агдлагдан баригдаж гэрийн зүг алхав. Тэгээд ухаан солио туссан Өлзийбуян би яасан билээ? Нийслэл хотын хий судлалын эмнэлэг гэдэгт хүргэгдэн ирчихсэн «Миний охин... Миний охин... Жавзан... Жавзаан...» гэж байнга шахам хашхирч, заримдаа өр өвдөм дуугаар үглэдэг байсан гэдэг. Ачтан эмч домч, хүчтэй эм тарианы ачаар илаарь болж эмнэлгийн байшингийн цонхон тушаа тарьсан бургас моддын навчсыг гурвантаа шилгээлгэсэн юм.

	Зүүлт чимгээ гээсэн чөргөр бургасны навч нахиа бултайн цэцэглэж цонхоор алслан харахад Богд уулын ар хөвч ногоорон дуниартаж, оройгоор нь будан татахын үес эмнэлгээс гарахын хүслэн болж байсан авч, яг босгыг нь алхан гарахдаа мөн ч багагүй дассанаа мэдэв. Хамт сувилуулагчид, хайрт, эмч, сувилагч нартайгаа дасал болсон сэтгэлийн догдлолоо дарж салахын ёс гүйцэтгэв. Өсөж төрсөн нутаг усандаа эгэн очиж, тэр зун намраа тарган морь унаж талын салхи зүсэж, таанын айраг, шимийн архи амтархан балгаж өнгөрөөлөө. Өмнө зүг аянчин шувууд зэл татан ганганах болж, хүйтэн бороо уйлагнан дусагнахад хүн бүрийн сэтгэл тогтвор алдана. Түлээ түлш, хашаа хороогоо додомдож, нүүдэл суудал эхэлдэг улирлын ийм агшинд одоо би яах вэ? гэсэн ац бодол арга буюу орж ирэв. «Нүд аньсныхаа хойноос амьд нь уная гутаж цааш хараад байх юм бол алтан дэлхийн хөрсөн дээр хэн мэнд үлдэх юм бэ?» гэж насан буурал эмчийн зөвлөгөө орой руу ортол хэлсэн үг санагдаад явчхав.

	Тэр бээр «бум бужигнасан олонтой охин Жавзан шигээ алаг үрсийн дунд амьдаръя» гэж эргэлтгүй шийдэж сум-нэгдлийн дунд сургуулийн газар тогоочоор оров. Энд олон аавын хүү, ээжийн охидыг хооллож ундалж эхэлснээр зажилсан хоол минь амттай уусан цай минь аагтай болсон юм. Миний гараас хооллож, ундалсан олон хүүхэд өд сөд нь ургаж гүйцэхдээ ээлтэй дулаан үүрээ жигүүртэн шувуухай орхин оддогийн адил жилийн жилд гадаад дотоодын дээд, дунд сургуульд явна. Тэд амралтаараа ирэхдээ сургуулиараа нэг ороод өвгөн тогооч миний энх тунхыг лавлаж нутаг газар, сум сумынхаа зүг хүлгийн жолоо залдаг билээ. Удалгүй аймаг хотын зүг буцахдаа бас л манайхаар хөллөж үймж шуугьж байгаад явцгаана. Үүнд нь өгөн миний өнчин зүрх өнөрөөр цохилдог болсон юм даа.

	— Баярбатын охин нөхрөө дагуулаад ирж байна. Маргааш нөгөөдөргүй л нийслэл буцах учиртай даа. Миний хүүхдүүд... гэж шивгэнэн Өлзийбуян хөл хөнгөрөн бөгтийсхийн алхсаар... Баярлахдаа цагаан халаадаа ч тайлахыг умартжээ.

	 

	1962-1967


«БАЯН БҮРД»

	... Аймгийн төвийн зүүн дүүрэгт хүн олонтой үг солих нь битгий хэл, мэндлэх ч тоотойхон, зожиг зөрүүд алин болох нь үл мэдэгдэх нэгэн өвгөн аж төрдөг байв. Түүний сэтгэлд юу нуугдаж байгааг хараад юм уу ажиглаад таахуйяа бэрх. Чойдорын хэн болохыг сайн мэдэгсэд ертөнцийн жамаар цөөрсөөр аргагүй л өдрийн од шиг ховорджээ. Түүнийг гадарладаг нэг нь «хорвоогийн ховор нандин бүхнийг самбаачлан олж хав дарсан хүн, цагийг олж авдраа онгойлгохоо хэнээр ч заалгахгүй дээ» гэлцэнэ. Чухам үүний үнэн худал алин болох нь уран зураач Лодоны үзэсгэлэн нээгдсэн үеэр, урлаг судлаач залуугийн төвөөс ирсэн цагаар тодорч билээ.

	Өгүүлэх нь: «Лодоны уран зургийн үзэсгэлэн» гэсэн хаягийг ажсан хэн хүн, навтгархан цагаан байшингийн хаалгыг заавал татаж, том бага олон зургаар нүд хужирлаж байв. Үйлчлэгч, тайлбарлагчид үзэсгэлэнг чимэг төгс гаргах гэж ухаан сийлж, ур гаргасныг хана туурганаа тогтоосон зургуудын жааз, тайлбар сэлтээс харж, үзэгч хэн боловч шагшихаас аргагүй. Энд урьд урьдаас улам ч олон үзэгчидтэй нь Чойдортой уулзалт зохиох гэж байгаагийн учир болой. Хэд хоногийн өмнө аймгийн урчуудын салбарын эрхлэгчийн хаалга татаж:

	— Би, Лодоны ганц баруун гар байсан сан. Надад түүний бүтээсэн зураг нь бий юм сан хэмээн байн байн бүгшиж ханиасан, чих хатуутай өвгөн Чойдор орж иржээ. Тэр бээр авчирсан зургаа үнэ хаян өгч «Лодоны уран зургийн үзэсгэлэн»-г шинэ олдвороор сэлбэв. Түүнийг энэ өдрөөс эхэлж хүн олонд харуулахтай уялдуулж, Чойдортой үзэгчдийг уулзалт хийлгүүлэхээр урчуудын салбараас санаачилсан юм. Уулзалтыг салбарын эрхлэгч залуу нээгээд:

	— Ховор зургийг уран зурагч хэрхэн бүтээсэн түүхээс Чойдор гуай бидэнд ярина гэж зарлалаа. Чойдор урагш хэд алхаж амаа таглан бугшин ханиаж дууссаны эцэст унадаг дугуйн хэлбэрт нүдний шилээ авч:

	— Лодон бид төө зайгүй үерхдэг байсан, гэж яриагаа эхлээд хоолой нь зангирав. Өвгөний амнаас ямар нэг үнэн үг гарахыг нүд цавчилгүй, чих тавьж хүлээсэн үзэгчдийн зарим «Хөөрхий дээ, найзыгаа дурсахдаа арга байж уу» хэмээн уулга алдан халаглав. Хэдэн хормын дараа гүн санаа авч уужрав бололтой Чойдор:

	— Энэ зургийг Баян-Өндөрийн нутагт сар шахам сууж гараас гаргасан гэж надад дандаа ярьдаг байсан юм сан гэж говь нутгийн ганган сүрлэг байгаль түүний дунд сэрүүн сайхан хангайн хэсэг тасран унаж ургаа юу гэмээр «Баян бүрд»-ийн цог жавхланг билигт зураачийн хурц нүдээр нээж дүрсэлсэн зургийг зааж өгүүлэв. Чингэснээ цааш залгаж:

	— Ганц хувь энэ бүтээлээ найздаа үүрдийн дурсгал болгоно гэж надад өгсөн юм сан. Хайхрамжгүйн харгайгаар би жаахан хиртүүлж зүүн буланг нь холтолжээ. Харин саяхан үзэсгэлэн байгуулагдсаныг дуулаад манай хар авдарт хав дарагдаж байснаас олон түмэнд үзүүлж түгээвэл зүгээр юм сан гэж санасан юм. Үүний төлөөнөө урчуудын салбараас шагнаж, надад хоёр мянган төгрөг өгч, идэвхтэн болгосон явдалд их баяртай байна гэж өгүүлэв. «Ийм зураг энэ зэргийн үнэтэй байхаас яах вэ дээ» гэж үзэгчид ам амандаа шуугилдав. Чойдорыг зэргэлдээ тасалгаанд оруулж чихэр жимс, ундаа тэргүүтнээр дайлж идэвхтний буланд зургийг нь маш том хэмжээгээр тавилаа. Чулуун нүдний шилээ авч босго алхахдаа:

	— Өвгөн ахаасаа лавлах юм байвал асууж байгаарай. Чих хатуурсан болохоос муу ахынх нь ухаан саруул. Мэдэх санах юмаа харамлах юу байх вэ дээ, хүүхдүүд минь! Найзыг минь ингэж үнэнээр байр суурь эзлүүлэн үнэлж байгаад би хувьдаа их баяртай байна гэж өгүүлжээ. Энэ мөчөөс хойш нэгэн сарын дараа төвөөс урлаг судлагч Нямхүү «Лодоны уран зургийн үзэсгэлэн»-г өргөтгөж музей болгоход санамж зөвлөгөө өгөх, нутаг усны нь унаган танилуудтай уулзаж сурвалжлах ажлаар иржээ. Даваа гарагт амралтын өдөр болох учир музейг үзэж эс чадав. Аймгийн төвөөс уулзууштай хүнийг асуухад:

	— Чойдор гэгч амьд түүх болсон өвгөн бий. Түүнтэй л заавал уулз гэж зөвлөжээ. Сураглан байж очоод хэрэг зоригоо хэлээд Нямхүүтэй хоёр цаг шахам сууж Лодоны уран бүтээлээ хэрхэн туурвиж байсан тухай, хамгийн сүүлд үзэсгэлэнд бэлэглэсэн зургийн талаар «идэвхтэн»-ий хувьд гол үгийг нь олж сонсжээ. Түүгээр ч үл барам тайлбарлагчийн гэрээр дайрч үзэсгэлэнгийн танхимд Чойдорыг дагуулан очив. Чойдор худалдсан зургийнхаа учрыг үзэгч сонирхогчдод ярьсныхаа нэгэн адил Нямхүүд их л дэлгэр тайлбарлав. Үүнийг сонсохдоо Нямхүү «Үгүй мөн хачирхалтай юм» гэж сэтгэлдээ байн байн шүүрс алдаж явлаа.

	— Энэ бол Лодоны хамгийн сүүлчийн бүтээл болов уу даа. Нэгэн ням гарагт намайг гэртээ байтал Лодон маань орж ирсэн юм. Жаахан айраг хувааж балгангаа энэ зургийнхаа тухай ярьсан юм сан. Энэ тухай дурсамж бичиж сонинд өгөх санаатай гэж Чойдор ярина. «Би дээд сургууль төгсөхдөө дипломын ажил хийх гэж Лодоны тухай сонирхон хэчнээн хүнтэй уулзлаа. Тэдний ярианд дүлий Чойдор гэсэн нэр хэдэнтээ гарч байл уу? Түүний бичсэн маш урт өргөдлийг би архивын данс хараас хуулж авч байгаагүй бил үү? Тэнд юу юу гэж бичсэн байлаа?.. зураач нөхөр Лодон бол бас амьдралаас тасархай хийсвэр зураг зурж монгол нутгийн сайхан байгалийг гутаасан гэхэд юуны хилс...» гэхчлэн таталж бичсэн байгаагүй гэж үү? хэмээн Нямхүү сэтгэлдээ асуулт хариулт ээлжлүүлэв. Гэнэт Нямхүүгийн өмнө Лодон амилах мэт санагдаж:

	— Энэ дүлий Чойдор чинь солиорчээ. Хэдийдээ чи миний баруун гар болчихоо вэ? Би хэзээ чиний хаалгыг татаж үзлээ. Архины мөнгө алдчих вий гэж нүүр буруулан зугтаж яваагүй юу. Миний зурсан зургийг өөтүүлж, ажлаас холдуулах гэж хөлөө хүрэх газар гүйж байгаагүй бил үү гэж хашхирах шиг болов. Чингэснээ музей дундуур алхаж бидэнтэй зэрэгцэн ирээд зургийнхаа өмнө очиж Лодон үнэнээр тайлах шиг санагдав.

	— Үхсэний хохь, амьдын зол болсоор байдаг бил үү. Тэгэхдээ үхсэн нь хожиж ч болно. Амьдын төлөө үхсэн нь ичнэ гэдэг чинь ёстой энэ! Энэ бол сүүлчийн бүтээл ч биш ганц минийх биш. Би Наваан гэдэг найз зураачтайгаа хамт Баян бүрдийн үзэсгэлэнг таван сар сууж зурсан юм. Чойдор оо! Олны өмнө улаан нүүр дээр чинь хэлээд өгье. Чиний ярьдаг Баян-Өндөрт би хөл тавьж үзээгүй. Хаа байдгийг ч мэдэхгүй. Харин «Говийн чимэг» үзэсгэлэнд «Баян бүрд» гэсэн зургаа тавиад хулгайд алдчихсан юм. Үнэн эзэн нь их л хожим олдлоо. Харин чи муу муур, зургийг минь устгаагүй цагийг хүлээж хумсаа нууж байсан чинь яамай. Түүний завшаанд хэдэн сарын минь хөлсний дуслын үнэ үлдэж дээ. Чамд нэр нүүр, өнгө мөнгө олдоо биз. Олдоно оо олдоно, юм үнэнээрээ болдог бол чи идэвхтний бус ялтны ширээнд л суух учиртай... гэж уурсан хашхирах цаг болов. Үнэхээр амилан сэргэдэг сэн бол Лодон үүнээс ч ихийг бухимдан өгүүлэх байсан нь мэдээж. Чойдорын илбэн үг цааш үргэлжилж урлаг судлаач залуугийн чихний хажуугаар урссаар байв.

	— Миний энд ирдэг ганц онож, цагаа ч олж! гэж Нямхүү өөрөө ч мэдэлгүй Чойдорын дүлий чихнээ сонстом чанга өгүүлэв. Ингэж хууч түүх сурвалжилж, данс хар сөхөж дипломын ажил хийсэн залуутай өвгөн санамсаргүй учралаар таарч, хар авдарнаа хав дарсан, хэн хүний нотлон илчлэх цаг өнгөрсөн гэж үздэг хэрэг явдал нь илэрч эхэлжээ. Он цаг улиравч түүх унтаагүй байдаг ажээ.

ТАЛД НҮДЭЛСЭН АГЬ

	 

	Хөдөөгөөс хот эхэлдэг гэлцэх юм

	Хотоос хөдөө эхэлдэг гэлцэх юм.

	Хөвчин улс маань хотойшгүй бат нуруутай!

	Хөдөө, хот гэсэн хос баганын тулгууртай!

	(Тэмдэглэлийн дэвтрийн хуудаснаас)

	 

	1

	 

	Дугар:

	— Би хотоос ирсэн төлчин авахгүй ээ.

	Малын эмч:

	— Тэгвэл танай суурьт өөр туслах төлчин өгч чадахгүй шүү. Дугар:

	— Уухай! Тэгнэ ээ бас. Хөгшин ямааны насгүй болсон намайг таван зуун хонио яа гэх гээ вэ? Малын эмч:

	— Аль болохоор тусалъя, дэмжье гээд хүн хүч аваад ирэхэд үү бас, өөр яалгах гэсэн юм? Дугар:

	— Аж ахуйн төвд гэрийн ажилтай, иймээ тийм ээ гээд гэдсээ илээд таргалж суудаг юмнуудаа гаргахад яадаг юм? Тэд чинь мах иддэг атлаа малын зүс үзэж болдоггүй улс уу? Ядаж сүүлд нь нэхэл дагал болсон ч буух газар буцах эзэнтэй нь дээр байдаг юм: Малын эмч:

	— Бололцоогоор бид гаргаж байгаа! Дугар:

	— Тийм болог! Энэ хэдэн мал чинь хүний мал маллаж сургах туршлагын амьтад болж байна уу. Ноднингийн ирсэн улсаас, тэд тусалсан, бид туслуулсан болоод нэг юм салсан. Тэдний хэзээ мал маллахыг чи бид битгий хэл, бурхан ч мэдэхгүй. Энэ жил бас л цоо шинэ улс... Малын эмч:

	— Тухайн үед харгалзаж үзэмз... 

	Дугар:

	— Бас их гийгүүлэх нь ээ! Юмны үнэнийг цааш хар цагаанаар нь дамжуулчихдаг болоод тэгж амлаж бай! Та нар аж ахуйн даргад очоод «бэлтгэл сайн, төл мэнд» гээд бэлэн цагаан ам гаргадаг. Үнэнийг хэлбэл хөл дүүжлэх юмнаасаа сална гэж айдгаа боливол таарна. Малын эмч:

	— Бодолтой яриарай. Та нар гэж хэнийг хэлж байна?! Дугар:

	— Бодолгүйдээ яагаа вэ? Уржигдар аймгаас дарга ирнэ гээд л сүйд болсон. Муу оромд маань багтдаг юм бол би үүнийг хэлнэ гэж бодож байсан юм. Засаж бэлдүүлсэн айлаараа оруулаад гаргасан гэх чивлээ. Тэд чинь үзэсгэлэн үзэх гэж цаг заваа үрж яваагүй байлгүй дээ, чухам...

	Төлчид машин дээр бээрчихсэн бор шувуу шиг түгдийн байхад суурийн ахлагчийн гэрт ийм яриа болжээ. Үүний зах сэжүүрийг сонссон төлчид «адасга болтлоо хатсан ааштай хахир айлд ногдож» гэлцэв.

	— Дугарын суурийн төлчид ачаа тээшээ машин дээрээс аваад... гэж малын эмчийн зарлиг болоход Буян, Чулуун, Хандармаа нар яаравчлан гэрийн мод бүрээс буулгав. Гэрт орвол бүлтгэрдүү нүдтэй, духандаа гүн атираатай, оочдоо хэдэн хар үстэй хөх өвгөн, зургаа долоо хэр насны хүүтэйгээ сууна. Цай аягалж өгснөө:

	— За ямар ч гэсэн бид нэг суурьт сар илүү болох болж! Муугийн ёс биш монголын ёс. Нэр усаа мэдэлцэж, ажил төрлөө ярьж танилцана байгаа гэж өвгөний хэлэхэд дор бүрнээ ийн хариулав.

	— Миний нэр Буян! Ноосон нэхмэлийн үйлдвэрт...

	— Намайг Чулуун гэдэг. Би нягтлан бодох.

	— Би Хандармаа! Барилгад... гэв.

	— Манай хонь хээлтүүлэгт сүүлд орсон. Өнөө маргаашгүй ууган хурганы дуу сонсоно доо. Бэлтгэл базаалттай болоогүйд санаа зовсон хэр, бүл мөхсөдөөд... Энэ бид гэж гэрээс холдож гэдэс алдах улс биш гээд хүүгээ заав.

	— За, та нар чинь урьд нь мал маллаж яваа биз дээ гэж өвгөн дахин сонирхлоо. Буян:

	— Уул нь хөдөө өссөн юм сан. Сүүлийн жилд малаас хөндийрчээ хөндийрч. Чулуун:

	— Багадаа хонь маллаж явсан! Хандармаа:

	— Би хотын захаас холдож үзээгүй... гэжээ.

	— Та нар ч байшинд залардаг улс биз дээ гэж ёжтойхон асуухын далимдаа Дугар «Эд гэр яаж барьдаг бол, харъя» гэж ажсан шинжтэй зогсоно. Бууц асган зассан бууринаа ханаа дугуйлж байгаа төлчдийн гууль үнэхээр цухуйж эхлэв. Буян хананы амыг зөрүү нийлүүлээд боохоор завдав. Хандармаа тоононы нүх олохгүй тав зургаан унь дотор унагав. Дугар эмсгий шүдээ гарган инээж:

	— Ээ дээ манай хүүгийн ээж ч ялгаагүй. Унь хана эвлүүлээд суучхаж амжихгүй улс даг аа. Бэлэн юм ихдээд ирэхлээр хэн хүний хийдэг юм бэрх болж хувирах юм даа. Хэзээ байхдаа монгол хүн гэрээ хүнээр бариулдаг байлаа. Байшин сав ихдээд ирэхлээр аргагүй дээ, энэ та нарын буруу биш ээ гэж өгүүлэв. Дугарын ярианаас «хүүгийн ээж» гэсэн үгийг Буян, Чулуун нар онцгойлон сонсов.

	— Хүүгийн ээж нь хаачсан юм бэ! гэж Хандармааг асуухад:

	— Төв дээр нягтлан бодох ч гэнэ үү, нэг хар юм дагаад л явсан. Манай охин овоо малд гярхай нүдтэй юм байсан. Ам тосдох болов уу гэж бодож байтал тэр. Манай энэ хөдөө сургууль соёл төгсөөд мал маллахаар гарсан охидыг төвөөс нэг юм шогшиж ирээд хөтлөөд явчих нь олонтоо. Бид ч бахь байдаг янзаараа үлдэнэ. Энэ хүүхэд эхээ санаад бас болдоггүй ээ гэж өвгөн яриад сүүдэр мэт дагаж яваа хүүгийнхээ толгойг илбэв. Унаж тусан гүйж, унь ойртуулан яваа хүүгийн холцруутсан бор нүүрт нь хөл хөөрцөг болсны шинж илт. Өвгөн аавтайгаа өдөр хоног өнгөрөөж бүр уйдчихсан хүүд нэгэн зэрэг олон хүн ирж суурьт хөгжөөн нэмсэн болохоор арга ч үгүй биз.

	— Эгч ээ, та энд удах уу?

	— Ах аа, та хэзээ буцах вэ? гэж хүүгийн ээлжлэн асуух нь «Мөдхөн хот орон руугаа битгий явчхаарай» гэж төлчдөөс гуйсан үг мэт сонсогдоно. Түдэлгүй төлчдийн өргөө гэр бөмбийн босохын сацуу Чулуун аргийн дундуур аргалтай гэлдэрч айсуй:

	— Ойр хавьд халтар хомоол олоход бэрх болж шүү. Маргааш тракторч ирвэл аргалаа нэг базааж авалгүй горьгүй гэж үглэсээр ирэхэд Дугар ам нээж:

	— Одоо ч аргал түлшээ тараахтараар түүж байхад хотны захад дөртэй хайнаг, бурантагтай тайлаг янцаглаад зогсож байдаг болжээ. Ингэхэд тэрэг тээхнихэд чинь тос, бензин гээд үнэтэй цайтай юм зөндөө ордоггүй бил үү? Дугуйнаас нь эхлээд элэгдэж эмтэрчих зүйл байдаггүй гэж үү! Тав алхаад аргал түлшиндээ хүрэхэд яадаг болж байна гэхэд;

	— Бололгүй яах вэ. Маргааш нэг заваараа цөмөөр аргалд явъя. Тэрэг техниктэй гээд ингэж баярхаад байвал үнэхээр дэмий тал нь дийлж болох шүү гэж Буян өгүүлэв. Чулууны царай хувьсхийсэн авч үг дуугарсангүй. Удалгүй гэрийн яндангаар аргалын утаа суунаглалаа. Даарч бээрснийг хэлэх үү. Цөм л зуухаа тэврэх нь холгүй тойрон суулаа.

	Анхны гал, галын дөл... Анхны цай, цайны ааг ханхалсан үнэр... Хээр хөдөө гарч цэнгэг агаараар цээж дүүрэн амьсгалж, аргалын утаа үнэртэн сууна гэдэг сүүлийн хэдэн жил хот сууринаас суудал сэлгээгүй хүнд нэгэн ёсны цэнгэл ажээ.

	— Айл гэхээрээ аяга халбаганаас эхлээд юм бүхэн орно. Дутсан гуцсан юмаа манайхаас өөрийн юм шиг авч хэрэглэцгээж бай! гэж Дугар хэлэв. «Малын эмчтэй ширүүхэн уулзаж байсан. Хэл ам нь хорон болохоос харин санасныг бодвол гайгүй өвгөн шив»гэж Буян бодов. «Ам бэлэн ажил шалдан гэгчээр дараа нь бүх хэрэглэсэн юм хөлс өртөгтэй болоод явчихна биз» гэж Чулуун дүгнэв.

	«Манай өвгөн аавын адил санасан бодсоноо ил цагаан хэлчихдэг хүн юм аа» гэж Хандармаа цэгнэв.

	— Хүүе! Яана аа! гэж чиргүүлийн дугуйн тушаа өвс ачиж байсан Хандармаагийн уулга алдахад:

	— Хойшоо! Хойшоо! гэж сүр бараатай дүнхийх өвсөн нуруунаас сэрээдэн шидэх зуураа Буян хашхирав. Гэвч Хандармааг зайлж амжаагүй байхад дээрээс нь өвс нэлмийн даржээ. Хандармаа өвсөн дороос цухуйж нүүр нүд, гэзэг үснээ наалдсан өвсийг унагаав.

	— Яав аа! гэж Буянгийн хашхирахад Хандармаа хэдийнээ тракторын бүхээгт орчихсон тольдож байлаа. Жолооч залуу:

	— Тольдолтгүй ээ. Гоё байна даа, танхилхан хонгор минь! гэж аялгуулан хэлээд трактороо пад пад асаахад Хандармаа нүдээ дүрлийлгэн харснаа, 

	— Яамай шүү дээ, уучлаарай. Би гоёогүй байна гэв. Их талыг аалзны шүлс шиг хэрэн сүлжсэн түмэн замын нэгэн салаагаар Дугарын суурийг чиглэн хурдлах тракторын гэгээвчийг Хандармаа тохойлдож, толгойгоо ил гаргажээ. Жолооч залуу өмнөх толиндоо түүнийг хааяа харж мушилзан залуураа мушгина. Хатсан өвс, боргийн үнэр ханхлуулсан салхины урсгал Хандармаагийн хацар нүүрийг илбэж, ногоон алчуурын дороос цухуйсан гэзэг үсийг нь задгайлан хийсгэнэ. Агаар салхиар ханатал амьсгалж яваа Хандармааг хаа нэг эргэж харахдаа Буян «сүүдэр шийн дэлгэцнээ ийм зураг олон үзэгддэг сэн» гэж бодож явав. Жолоочийн өмнөх толинд Хандармаагийн зэрэгцээ өндөр өвснөө буруу харж суусан Буян нэгэн үе ил гарч, нэгэн үе далдарна. Буян хөвөнтэй цамцны заханд хүзүүгээ нугдайлган «Суурийн ахлагч үдээс өмнө гурван удаа өвс тат гэсэн. Одоо тав дахиа явж байдаг. Үдээс хойш лав зургаа татаж таарах нь ээ» гэж ганцаараа ярьж суув. Суурьт ирүүт Хандармаа:

	— Зэврүүн байх чив. Нэг бүлээцээдэхье гээд гэрт годхийн оржээ.

	— Өвгөн та хоёр ч хашаагаа бараг босгочихоо шив гэж Хандармаагийн халуун янданд гараа хүргэж дулаацангаа хэлэхэд:

	— Та хоёроос хол хоцрохгүй гэж довтолгоод орхисон чинь хуруугаа хөх няц болгочихлоо гээд Чулууны гараа боож суусан эл мөчөөс хоёр хоногийн дараа Дугарын гэрт бяцхан цуглаан болж билээ.

	— За нөхөд өө! Сууриудын төлийн бэлтгэлийг шалган үзэж байр эзлүүлснийхээ дүнг та бүхэнд сонсгоё. Танай суурь гуравдугаар байранд шалгарсан тул суурийн ахлагчид 50 төгрөг, туслах төлчдөд тус бүр 10 төгрөгийг дарцгийн хамт гардуулъя гэж малын эмчийг хэлэхэд гэрт цугларсан хэдэн хүн алгаа пад пад ташив. Тавин төгрөг дарцгийн хамт гардан авахдаа Дугар өвгөн:

	— Манай залуус өвс татаж, хашаа янзалсны ач шүү дээ гэхэд малын эмч өчгөө өгөлгүй:

	— Анх эднийг ирэхэд юу юу гэж байлаа. Хүнд хүн нэмнэ гэдэг хөлс хүч л сэлбэж байгаа хэрэг шүү дээ гээд инээмсэглэв.

	— Тэр ч тийм ээ, тийм! гээд Дугар дуугүй болов. Арван төгрөг гардан авахдаа Чулуун «Хөдөлбөл хөлс гэдэг үнэн үг» гэж бодов. «Алдрыг олохоосоо хадгалах нь гэдэг билээ. Үнэндээ их ажил эхлээгүй л байна» гэж Буян бодов. «Намайг хөдөө явахад хэцүү бэрхийг нь гайхаад байсан яамай ч болог. Хэдхэн хоноод л шагнал мөнгө...» гэж Хандармаа сэтгэлдээ шивнэжээ.

	— Хонь хургалчхаж! гээд төлчдийг үүдээрээ багтаж ядан шахцалдаж гарахад суурийн ахлагч хотон дунд хэдийнээ ирчихсэн:

	— Түмний түрүү, мянганы манлай энэ дээ! гээд инээвхийлэн зогсоно. Өвгөний гутлын хоншоороос төө хүрэхгүй зайд хундан хурга саваа шиг туяхан хөл дээрээ тэнцэж ядан ухарч ухарч бөгсөөрөө лагхийтэл газартай золгов. Хөрс газарт хэдийгээр бууц дэвсэн зөөллөсөн авч эхийн хэвлийтэй нь зүйрлэшгүй чанга хатуу. Алхам тутамд хөрзөн хөлдүүс, хад чулуу... гээд өчнөөн хатуутай таарна гэдгээ нялх хурга хэрхэн мэднэ.

	Эх нь хундан хургаа дагаж биеийг нь долооно. Хөөрхий амьтныг эхийн халуун хэлтэй өрсөлдөн хайруу цагийн хүйтэн орчин, агаар салхиараа долоожээ. Хүйтэн салхи жаврын жиндүүлэн хайрах увдисыг эхийн халуун хэвлийд бүүвэйлэгдэн явсан нялх амьтан тэсвэрлэж эс чадан бөмбөгнөтөл дагжин чичрэв. Хүрээлэн зогсож, хүлээн авч байгаа хүн зоныг ч хурга анх нүдээ дүрлийлгэн сайн харав. Тэдний чихэнд дасаагүй хэлээр шагшилдан ярилцахыг сонсов. Хундан хурга цангинасан дуугаар майлах нь төлчин бүрээс «өөдсөн чинээ биеийн өлгийг зэхсэн үү» «Алган чинээ ходоодыг цатгах амтат тэжээл бэлэн үү?» гэхчлэн олныг асууж байх шиг. Эл асуултад хэн зөв хариулж бэлтгэл төгсөө харуулснаас л бүхэн шалтгаалах нь зүй. Хундан хурганы дуу төлчин бүхний зав зайн үүдийг хааж, их ажлын уяаг тайлан хөвж байгаа гэдгийг амьдрал үйлсийн дадал суусан хэн хүнгүй андахгүй ээ. Өвгөн Дугар:

	— Төлийн түрүү түм хүрэх болтугай! гэж билэг дэмбэрлийн үг хэлэн хонины дэлэнг хэд шувтраад хургыг амлууллаа. Хурга эхийнхээ хөхөнд анх нойтон хошуугаа хүргэж ягаахан хэлээ дэвсэн шов шов хөхөж эхэлснээ алдаж өвгөний гар хуруу, юу тааралдсан болгоныг нудчив. Дугар, эхийн хөхийг нь олгож хөхүүлэхдээ төлчдөдөө:

	— Эхийн ангир уургыг орлох тэжээл хаа ч байхгүй дээ, хүүхдүүд минь! Уурагтаа цадаагүй хурга төлөг болтлоо майлдаг юм. Эх нь бөөр алаг бол хүү нь шийр алаг гэдэг. Төл бойжуулна гэдэг түүнийг эхийн хэвлийд байх үеэс нь эхэлдэг ухаантай. Эх нь тарга тэвээрэг сайтайгаас төл нь эрүүл чийрэг байгааг үзэхгүй юу гэв. Өвгөний нүдэнд хээлтэй хонь бүхэн эх үр хоёр болон хосолж харагджээ.

	Ууган хундан үнэхээр хойноосоо үй олон хурга дагуулжээ. Хонь хотлуут төлчин бүр өөр өөрийн пүнзнээс хургаа гаргаж эхэд нь тавьж өгөв.

	— Миний хэдэн хурганд шил нь татдаг өвчин тусчхаж! гэж хашааны буланд хонь хүзүүдэн суугаа Хандармаа өгүүлэв.

	— Зүгээр байна. Гэдсэнд нь юу ч алга. Аль вэ! гээд суурийн ахлагч хургыг авч эхийг нь дэлэндэн суухдаа:

	— Хандармаа чи хурга шилдээд хөхүүлнэ гэж ердөө саналтгүй. Түүнд орвол сүүлний нь угт гижигдэж өгвөл дээр байдаг юм... гэв.

	— Ээ бас... их маягтай эд байх нь ээ бас! гэж Хандармаагийн хэлэхэд:

	— Өглөө өвчнөөр үхлээ гэдэг чинь арай ингэж гэдэн нь хөдлөн байж харангадсан юм биш биз гэж Дугар асуув.

	— Мэдэхгүй ээ. Шил нь татаад л байсан... гэж Хандармаа хэлэв.

	— Охин минь! Мал маллаж сурахад арга ухаан хэрэгтэй. Өчигдөрхөн өтгө, бууц, жилбэ... энэ тэр гээд хэчнээн шинэ үгтэй болов. Би монгол хэлээ мэдэхгүй л байж шүү дээ гэж ярьж байсан чинь үнэхээр зөв. Хүн насан туршдаа хэлд орж, ажилд сурдаг юм гэж Дугарын ярихад Хандармаа толгой дохисон хэр нь «Сангийн аж ахуйн хэдэн зулбадас чинь айлын эрх хүүхдээс илүү байх нь шив байтлаа. Би л лав ингэж өсөөгүй дээ» гэж шивгэнэв. Үүнийг сонссон Дугар:

	— Хүүе! Хандармаа тэгж болохгүй, охин минь! Хонийг хонь! гэж үзэж харьцаж болохгүй. Малыг хүн гэж хандсан үед л сая учир олдоно гэв.

	— Чи энэ хургыг эхэд нь авхуулаад өгөөч! Хандармаа сайн харж байг! гэж Дугарын хэлэхэд майлалдан шагшин шуугьж байгаа хонин дундуур зүсэж явсан Буян толгой дохив. Тэр, хурганы ууцаар нь халзан зусгийн сүүлийг сөхөн арчиж, сүү, шүү нэмэн нялж:

	 

	«Хурган цагаан хонь минь

	Хургаа юунд голоо вэ?

	Сүүний чинь үнэр

	Сүүлэнд нь байна шүү дээ

	Хос хос Хос хос» 

	 

	гэж тушгирч гарав.

	— Хонь дуу мэддэг юм уу гэж Хандармаагийн инээхэд:

	— Чи харж бай! Мэдэхээр ч ул барам... гэж Буян өгүүлэв. Халзан зусаг сүү хужрыг тамшаалан хургыг хаа нэгхэн үнэртээд хашааны толгойтой хараа чацуухан чивхэлзэн зогсоно. Дуран хар нүд, дун цагаан зүсэмтэй хурга хөхөө олж ядан хэдэнтээ нудачсанаа өвдөг дээрээ сөгдөн хөхөв. Түүний сүүл моодго моодго хөдөлж эхэллээ.

	— Энэ муу! Улаан зулбадай гараад чичирч байснаа бодвол бас овоо шүү гэж Хандармаа сүүлийг нь илэнгээ өгүүлэв. Халзан зусаг, хургаа хэдэнтээ үнэртсэнээ хивж гарлаа. Энэ нь ивлэж хургаа авахын эхэн гэдгийг Буян юунаа эс андах билээ. Буянгийн тойглон тушгирах дуу хот даяар цуурайлсаар байв. Дууны эгшиг ямархан увдистайг халзан зусаг Хандармаад сэнхэртэл хэлээд өгөв. Түүний уясан хайлж, нялх үрдээ эхийн халуун ивээлээр хандахыг ажсан Буян:

	— Суурийн ахлагчийн тушаалыг биелүүллээ. Хандармаа гуай, болов уу? гэж өсгий хавсран ёсолж хошигнон өгүүлээд хонины дэргэдээс босож сэмээрхэн холдов. Хандармаагийн хажууд халзан зусаг хургаа үнэртэн хивсээр ажээ.

	Тэр нэгэн өглөө, ундаа санд мэнд уугаад пүнзэнд орж хургануудаа босготол Буянгийн «Мөнгөн хошуут» зүүн буланд ягаахан хэлээ завжаараа бултайлгаж эрүү нь яйжийсан хэвтэнэ. Ухасхийн шүүрч авбал амь, амьсгал алгаа. Буянгийн жижүүр хийсэн анхны шөнө нявтлагхан үстэй бяцхан хурга хашаанд цангинасан дуугаар майлж байсан юм. Түүнийг нэмнээд эхийн хамт «хургалах байр»- наа оруулаад амлуулахад хөл дээрээ тэнцэж чадахгүй байв. Эх нь зусаг хонь учир хургаа торхгүй толгой буруулж зогсчхоод байсан сан. Буян хоёр өдрийн турш бэлчээрт гаргалгүй, тусгай хашаанд тэжээл өгч, тойглож байж «Мөнгөн хошуут»-ыг эхэд нь авхуулан дасгасан юм сан. Тэгтэл бас чацга алдаж хэд хоног эхээ хөхөхийг больсон юм. Эхийн бүлээн сүүг ам руу нь сааж, өл залгуулж эмчилж байсаар арай гэж түүнийг тэнхрүүлсэн билээ. «Мөнгөн хошуут» хурган дундаа хамгийн давжаа болохоор төлчин бүр өхөөрдөж «Түмэн хонины дунд түүнээс хөөрхөн амьтангүй» гэлцэнэ. Чухам тийм хурга Буянгийн олон хоногийн уйгагүй оролдлого, нэг л шөнө ингэж үргүй өнгөрдөг байжээ. «Мөнгөн хошуут»-ын эх-халзан зусаг, тавьсан хурга болгоныг очиж үнэртэн Буянгийн өөдөөс харан үрээ нэхэх мэт майлж, хойгуур урдуур нь хэрэн хаашаа явна вэ сүүдэр мэт дагасаар байв. Буянгийн уур уцаар гэнэт дүрсхийж:

	— Чи энэ зусгийн ямар байгааг хар! Ганц шөнийн нойр юунд харамласан юм! гэж хэлэхэд Хандармаа, 

	— Тэр ярихгүй ээ! Би ямар амыг нь барьчихаа юу. Чиний ингэж хэнхэглэж байгааг сангийн аж ахуйнхан мэдэж байгаа юм болов уу даа. Надаас нэг хурга аваад л нэр дээрээ тоолуулчихгүй юу гэв.

	— Хурганы тоо нэмэх гэсэндээ чамд ингэж хэлээгүй ээ. Энэ эх мал яаж байгааг чиний наад хоёр гялаан харахгүй байна уу хэмээн арай л энгэр заамаа уралдсангүй ээ. Эл хэрүүлийг сонссон Дугар:

	— Хандармаа! Охин минь яаж тэгж болдог юм. Чи хундан хурганы эхийг харж байгаа биз дээ. Би ч яах вэ, ил хэлж үглэж байгаад л ад болдог хүн... гэлээ. «Хэн хүний үр ялгаа юу байх вэ. Миний муу сөөсгөр шар охин хүний газар гүний нутагт ингэж ч явах юм билүү. Юмыг болзоход бэрх» гэж бодон Дугар Хандармааг өөрийн төрснөөс өөрцгүй үзэж «охин минь» гэж үргэлж дууддаг билээ. Шүлэг нойрны дунд «Аль вэ, Хандармаа охин минь бос, бос! Залуу байхад ийм байдаг юм. Та нар төв суурин газарт шигээ сүүжээ чилтэл нойр авч болохгүй шүү. Номд мэргэн, нойрт сэргэг гэдэг үг байдаг, биз дээ...» гэж сургамжлан сэрээнэ. Хургалсан хоньдыг халиун морины зүс танигдам газарт хариулахад ч гэсэн «Охин минь! Хонь хотлох цагаас өмнө битгий гэр лүүгээ зүглээрэй. Хургалсан хонь нэг гүйвэл эргэхгүй шүү...» гэж шимтэн захиад Хандармаагийн халаасанд хүнс, ташмагт нь цай хүртэл хийж өгдөг билээ. Энэ өдөр Дугар, охиныхоо дулаан дээл, эсгий гутлыг өмсүүлэн Хандармааг хонинд дагуулан явжээ.

	— Өнөөдөр дулаан цэлмэг байна. Өглөөгүүр ар дагуулж, үдэд өндөрлөгт, орой тийшээ энгэр газар хариулбал болно. Холын, ойрын, нөөц бэлчээр гэж байдаг юм. Өнөөдөр шиг налгар өдөр бол холын бэлчээрт хариулна. Тэнгэр бүрхэг бол ойрын бэлчээрийг идүүлнэ. Нөөц бэлчээрийг үүц шиг хадгална. Өдөр уртсах богиносохын хэрээр хонины бэлчих хугацааг хэмжиж болохгүй. Нараар биш цагаар баримжаалах учиртай. Хонио замбараагүйхэн шиг хариулбал бэлчээрийг идүүлэхээсээ гишгүүлэх нь их байдаг юм гэж Дугар ярина. Сурагч ахуй цагтаа багшаар ном заалгаж байсан үе нь Хандармаагийн сэтгэлд ургана. Хаврын гүн цэнхэр тэнгэрийн уужим мандалд сүрэг цагаан үүл усны цөн түрэх мэт алгуурхан нүүдэллэнэ. Түүний сүүдэр газар шүргэж сүргийн дээгүүр дайран дайран өнгөрөх ажээ. Хонин сүрэг уулын бэл рүү мөн л цөнгийн урсгал мэт хөвөрнө. Дугар халуун савтай цайгаа мөрөөсөө мулталж аягалан оочсоноо:

	— Охин минь даарч байна уу? Цай уу! гэж дуудав. Хандармаа бүүргээ түшсээр өвгөний дэргэд дөрөө мултлав. Тэр анх баруун талын хөлөөрөө дөрөө дөрөөлөн эмээлдээ буруу харж мордох шахаад Буян, Чулуун хоёрыг элэг хөштөл инээлгэсэн удаа бий.

	Нэгэн үеэ бодоход Хандармаа хонины морь унахтайгаа болжээ.

	— Даарч байна уу? Цай уу? гэж Дугар ахин өгүүлэв. Амин гол шиг хайртай өвгөн аав нь хичээл тараад ирэхэд яг л ийм үг хэлж угтдаг байсан нь Хандармаагийн сэтгэлд гэнэт орж үг чиггүй уйлчхав.

	— Хүүе ээ! Охин минь яав аа? гэж Дугарын сандрахад:

	— Зү-зү-гээр гэж Хандармаа өгүүлэн хацар даган урсах нулимсаа тогтоож ядна. Өвгөн түүний нулимсыг нь түмэн үрчлээт гараараа арчин:

	— Охин минь яав? гэж ахин асуулаа. 

	Дугарын ширүүн хэр нь зөөлөн алга өвгөн аавынх нь халуун гарыг Хандармаад эрхгүй санагдуулжээ. Хоол идэх болгондоо «Миний хар нүдэн! Хишиг» гэж дуудан судас нь хөвхөртсөн гараа сунгадгийг хүртэл бодогдуулжээ. Хандармаагийн уруул унжуулан туньж «тогоо нэрэх»-д өвөө нь сэвлэг хархан үсийг нь илбэн нулимс юуг нь арчдаг сан. Хайртай дотно хүний элгэн халуун элбэрэл энхрийлэл ачлал гэдэг хэзээ хаа боловч нэхэн үгүйлэгдсээр байдаг ажээ. Түүнийгээ хэн боловч хаа ч явсан үе үехэн нэхэн санагалзахын учир бий.

	— Яа-яа-га-гаач ү-гүй! Өвөө би өөдгүй хүн шүү дээ гээд Хандармаа асгартал уйлав.

	— Яагаад? Яаж байгаа нь тэр вэ гэж өвгөний өгүүлэхэд:

	— Та мэдэхгүй л дээ би бүтэлгүй хүн, ажил төрөл ч байхгүй, гудамжны элдэв юмтай нийлсэн өөдгүй амьтан шүү. Би та нараас зовохдоо барилгад ажилтай гэж худал хэлсэн юм аа, өвөө! гэв! Тэгснээ эхэр татаж:

	— Тань шиг өвөөгийн өвөрт би өссөн. Өвөөг нас барахлаар би төрсөн гэртээ эргэж очсон. Тэгэхэд ээж намайг «Хамгийн том нь байж дүүгээ уруу татлаа» гэж дандаа загнадаг байсан. Би хийсэн ч хийгээгүй ч зэм хүртэж заримдаа алга, хайчны амт үзнэ. Би хичээлдээ дунд сайн дүн хольж л авдаг байсан. Сүүлдээ дунд, мууг хольдог болсон. Манай багш солигдсон. Тэр шинэ багш ч бас «юм ойлгодоггүй усан тэнэг, хичээл давтдаггүй» гэж намайг зэмлэнэ. Нэгэнт хичээлээс хоцорч ойлгохоо байхлаар сонирхолгүй болж давтаад дэмий байдаг юм чинь. Би сургуулиа хаялаа, гэрээ ч орхилоо. Хэн л нааш гэсэнтэй ойртон нөхөрлөх болсон. Тэгээд «паспортын шалгалт»-аар ажилгүй маань илэрч наашаа арга буюу ирэх болсон гэж хэлэв.

	— Иш! Охин минь! Чи хар нялхаараа шахуу байж ингэж болохгүй. Ажил хий, амтыг нь мэд! Ажил бүхэн өөрийн амттай байдаг юм. Нэртэй хүний зүстэй охин шиг гялалзах цаг чамд ирэхдээ л нэг ирнэ гэж Дугар хэлээд Хандармаагийн үсийг илбэж:

	— Охин минь! Хонь холдож байна, мордъё доо гэж хоолой зангируулан өгүүлж билээ.

	Тооноор чанх дээшээ суунаглах аргалын шингэн цэнхэр утаа аажим аажмаар баруун чиг эргэн замхрах нь хадтай толгойд шингэж байх мэт ажээ. Тэр толгойн энгэрээр явган зэргэлээ наадах нь саяын утаа цэнхэр өнгөө хад чулуунд уусган орхиод гүрвэлзэн хөөцөлдөх мэт үзэгдэнэ. Наран ээвэр энгэрийн судаг жалганд үлдсэн цагаахан толбо мэт цас хайлмагтаж түүний хормойны ус горхилон урсаж бэлийг зорин тэмүүлнэ. Хот хорооны хөлдүүс, хүйдсийг зөөж асгаж явсан Буян үүнийг ажиглахдаа:

	 

	«Жалга бүгдийн уруу

	Жир жир урсаж

	Жар далан амьтны унд болж

	Хонхор даган урсаж

	Хонь малын унд болж

	Биед үлдэх юмгүй

	Хайлж урсан алга боллоо»

	 

	гэсэн «Хайлж байгаа хаврын цасны үг»-ийг санажээ.

	— Цаг ирэхэд цас хайлж дуусна гэдэг бидэнд их ажил нэмнэ гэсэн үг. Хонио өдөр бүхэн услах болно гэж өгүүлээд Буян нялх хурганы пүнзэнд оронгуутаа дагтаршсан хэвтрийг үргэлжлүүлэн ховхолж эхлэв. Үзвэл, уржигдархан хуурай бууц дэвссэн хэр нь амьтай голтой амьтан хэвтэхийн аргагүй норж, шивх шивтэр ханхална. Ганц минийх ийм болоо юу? хэмээн бодоод харвал төлчдийнх ив ижил бололтой. Дугар өвгөн тэр буланд л:

	— Миний муу хундан урьд шөнө майлаад нэг л тав тохьгүй хоносон юм. Өлөн юм уу гэтэл гэдэс нь цатгалан байсан. Арга байж уу даа, хөөрхий минь! гэж үглэн дагтаршсан хэвтрийг хүрздэж байв. Чингэснээ Дугар:

	 

	— Тод гуай! Тод гуай хаанаас ирэв?

	— Тостын голоос ирэв.

	— Тос наалдахгүй яасан бэ?

	— «Манай газрын жам шүү». Тэр юу вэ? 

	 

	гэхэд нь оньсогыг Буян тааж чадсангүй. Дугар «үүнийг хэлдэг юм даа» гээд хонины шив шинэхэн хоргол үзүүлэв.

	— Хонины хоргол хүрэн бор өнгөтэй, том бөөрөнхий хэлбэртэй байвал ус ундаа таарсны шинж. Хонины хоргол жижгэрч, үзүүр нь шувтайн өнгө нь шаргалтан ирвэл ус бэлчээр муудаж цадаагүйн тэмдэг. Энэ ямар байна гэхэд Буян эргүүлж тойруулж үзээд:

	— Ус дутаж байна даа гэв. Өвгөн залгаж:

	— Хоньчин хүн зөвхөн алдахгүй дагах сүүдэр шиг байж болохгүй. Услах замд ч хонь бүрийг ажиглаж ямар ургамал идэж байгааг нь хүртэл мэдэж байх учиртай. Хоньчин хүн малаа, бэлчээрээ, тэнгэрээ хүртэл хариулж явдаг юм шүү дээ. Чи тэр хурга тоглож байгааг харж байна уу? Хонь хурга тоглож уралдвал тэнгэр эвгүйрхдэг юм. Хашааны өнцөг дээр сууж байгаа бор шувуу өд ноолуур зөөж явааг ажиглаж байна уу. Бас л хүйтрэхийн шинж дээ гэхэд Буян:

	— Та ч цаг агаарын урьдчилан сэргийлэх мэдээ юм даа гэж хошигнон инээв.

	— Тэнгэр хангайгаа хариулахгүй бол бид яаж малаа маллах билээ дээ гээд Дугар мишээлээ.

	Бид ингээд шар бууцтай хутгалдан мар мар гэж зогсож байх. Хотынхон чинь өдийд нимгэн хувцсандаа орчихсон... Аа өнөөдөр чинь хагас сайн. Үдэшлэгийн харыгаа өмсчхөөд «нийтийн бүжигт орно» гээд зогсож байх мөн ч догь сон... гэж Хандармаа хэлэв. Тэр, алчуураараа хамраа таглаад дагтаршмал хэвтрийг онгилж байснаа ирсэн замаа ширтэн хотын чигт хараа бэлчээгээд уртаар шүүрс алдаж Дугар, Буян хоёроос зайдуу зогсжээ. Хандармаагийн чихэнд дагшаа хөгжмийн шагшуур ая сонстох шиг, торгон оймс, ганган шаахайтай хөлүүдийн товшилт нүдэнд нь үзэгдэх шиг болов.

	— Мань хүн ч хотод очоод биднийгээ лав танихгүй байх аа гэж Буянгийн цаашлуулахад:

	— Үзэхгүй өнгөрч магадгүй шүү. Тэгвэл дуудаарай!

	— Хандармаа гэхээр л эргээд ирэх юм биз дээ?

	— Үгүй бас «хар нүдэн» гэж ч болно шүү гээд хи хи гэж элэг хатан инээв. Чингэснээ Хандармаа ди ра ди ра ра гэж амандаа ямар нэгэн бүжгийн ая гиншин дороо эргэх гэснээ чулуунд тээглэж:

	— Энэ бүжгийн шалны өөг нь аваагүй юм аа даа гээд ахин хи хи гэж унаж тусан нулимсаа гартал инээн, хөлд торсон чулууг авч шидэв. Хажуугийн жалганд хотны ховхлоодос хүйдэс хаяад Дугар эргэж ирлээ. Өвгөн, Буянгийн дэргэд ирж:

	— Би нэг юм ярих гээд мартчихаад байгаа юм байна. Чи тээхниг мэддэг хүн. Чамд нэг зүйл ярья. Би олон жилийн өмнө гэрэл гаргадаг юм гэхлээр нь учрыг мэдэхгүй аж ахуйн хоршооноос баахан шил авчихсан юм. Түүнээсээ гэрэл гаргаж чаддаггүй, хүн хард хэлэхээсээ зовж явсаар өдий хүрлээ. Авдарт хадгалсаар үнэр орж байгаа вий гэхэд Буян:

	— Та жож Сэрээнэн гэдэг шиг болоо шив дээ гэв.

	— Тэр чинь юу гэсэн үг вэ? гэж өвгөний гайхахад Буян:

	— Яг л тан шиг чийдэнгийн шил цуглуулсан нэг өвгөний тухай Ванган зохиолч хошин өгүүллэг бичсэн байдаг юм. Та арай энэ түүхээ тэр зохиолчид ярьчихсан юм биш биз дээ. Ном нь надад бий. Би орой уншиж өгөмз гэхэд Дугар:

	— Хаанаас даа. Бид ч тэгж хөглөх улс даа гэв.

	— За, тоглоом шоглоом ч яах вэ. Орой очиж байгаад шилийг чинь үзье. Болбол суурьтаа гэрэл тавихыг оролдон оо гэж Буян өгүүлэв. Чингэснээ «Ер нь малчид маань хэчнээн жил дэн, лаа хоёроос салахгүй байх вэ дээ. Суурьт яагаад гэрэл чийдэн нэвтрүүлж болдоггүй юм бэ? Гадаад дотоодод боловсрол олсон хэдэн зуун инженер бий. Тэдний зарим нэг нь хаягдал ч болтугай ашиглаад энэ мэтийн амин чухал юм санаачилж болдоггүй юм байх даа. Инженер хүнд бол юу байх вэ дээ» гэж бодсоноо «Даанч миний мэдлэг мэргэжил хүрэх биш. Түр аргацаахад аккумлятор, чийдэнгийн утас хоёр байвал ч...» гэж Буян шивгэнэжээ.

	Гүн харанхуй шөнө. Орчин тойрон шүлэг нойртоо автсан мэт нам гүм. Эргэн тойрны толгод, тэнд шивээлэн шагшин шуугьж байдаг жигүүртэн хүртэл унтаа юу даа гэмээр чив чимээгүй. Гагцхүү тэнгэрт одон мичид үүлсийн цоорхойгоор хүйтэн жаварт зүлгүүлсэн юм шиг гялалзаж хаа нэгэнтээ од зурсхийн харвана. Түүнийг ажиглаж явсан Буян ээжийнхээ багадаа ярьсныг гэнэт санаж «Миний од биш тэнгэрийн од, түй» гээд нулимав. Хандармаа үүнийг тосон авч:

	— Миний өвөө, «хүн бүрийн од тэнгэрт байдаг юм. Тэр хүн халихад од нь бас хамт харвадаг юм гэдэг сэн» гэв. Буян:

	— Нээрээ тийм бол хорвоод мөн олон халуун амь байна аа. Чи, тод бүдэг сая сая одыг хараач! Түүний дотор чиний од аль вэ? гэхэд Хандармаа:

	— Тэр мичдийн хавьд л нэг одыг өвөө зааж өгсөн юм. Одоо яг онож хэлж чадашгүй нь! Чиний од аль вэ? гэхэд Буян:

	— Миний од чиний одтой л зэрэгцээ байж ирмэлцэж байх учиртай даа гээд инээв.

	— За яршиг аа! гээд Хандармаа Буяныг чимхэв. Гэвч тэр азарган үстэй дээлийг хэрхэн нэвт өвтгөх билээ. Шөнийн агаар нэвт зүсэх залуу хосын яриаг намдахад орчинд дахин нам гүм. Гагцхүү хоттой хоньдын яраглах, хаа нэг хургасахаас өөр аниргүй. Аяа, шуугиан тэмцлээр амсхийдэггүй орчлон ийм нам жим байдаг аа бас!

	— Чи хэдийн надад их уурлав аа? гэж Хандармаагийн асуухад:

	— Хайртай хурга маань байсан шүү гэж Буян хариу өчив.

	— Миний буруу л даа. Би чамтай жижүүр хийсэн бол хуучлаад нойрт автахгүй байсан даа гэж Хандармаа чичирхийлсэн хоолойгоор өгүүлэв.

	— Өнөөдрөөс хойш хамт жижүүр хийж байя гэж Буянгийн хэлэхэд Хандармаа дуугарсангүй зөвхөн л толгой дохив.

	Төлчин хоёр, хашаагаа тойрон дэнлүүгээ савчин замаа тод гэрэлтүүлсээр явав. Хашааны дээгүүр давуулж гэрэл тусган хургасаж байгаа хонийг харна. Хандармаа бүдрэх вий гэж болгоомжилсондоо ч юм уу Буяныг сугаджээ. Хандармаа:

	— Бид хоёрыг сугадалцан явааг танай эхнэр харвал яах бол? гэж санамсартай, үгүй алин боловч хэлэхэд:

	— Эхнэртэй сэн бол тэр лав ирээд бут ниргэх байсан даа гэж Буян өчөөд, — Чиний нөхөр харвал яах вэ? гэж лавлав.

	— Нөхөртэй сэн бол тэр энд ирээд лав бут ниргэх байсан даа гэж Хандармаа түүний үгийг давтан хэлээд тас тас инээв. Эдний яриаг сонсоогүй ч янаг ялдам мэт явааг нь бие засаад гэрт орохдоо Чулуун хулгай нүдээр ажиглаж хаалгаа сэмхэн хаажээ. Энэ үес дуу дуугаа авалцах мэт хоёр хонь зэрэг хургалж төлийн дуу агаар зүсэв. Буян, Хандармаа хоёр хашаанд яаравчлан орж «эх хүү хоёр»-т пайз зүүгээд хургыг тэвэрч дулаан байрнаа зөөв. Хургассан хонь тэднийг дагаснаа хаалганаа тулж буцав. Дахиад хоёр хонь дүлж байлаа. Буян, Хандармаа хоёр элгэвч зүүж бээлий гартаа хийн цэвэр цэмцгэр байснаа хурганы тоо хорь гарангуут барьц алдав. Энд тэндгүй хурганы дуу «Осголоо! Осголоо!» «Түргэлээч, түргэлээч» гэх шиг чихнээ хадна. «Өдөр хээл авсан хонь шөнө, шөнө хээл авсан хонь өдөр хургалдаг гэж Дугар гуай ярьсан. Үр болгоныг хурга болж амилна гэдгээ зоотехникч бодоход яана даа» гэж Буян бухимдан үглэв. Зэрэг зэрэг майлалдах төлийг харж Хандармаа:

	— Энэ бүх хурга нэг эхээс гарсан юм шиг цөм хундан юм гээч, пайз зүүдэггүй бол баларна шүү. Би пайзаа дууслаа, яана аа гэхэд Буян:

	— Өчигдөр орой «Ууган хурга хундан болохоор бүгд түүнийг дагаад адилхан гардаг юм уу» гэж хүү нь Дугар гуайгаас асууж хөхрөлдөөн болсон. Би ч бас пайзаа дууслаа. Ижил өнгийн даавуу л зүүхээс дээ гэжээ.

	— За! гэх дуунаар Чулуун хаалга татаж орвол насан ахимаг цоохор хүн бичгийн ширээнээ үзэг цаас нийлүүлэн сууна.

	— Би шүлэг үзүүлмээр байна гэж Чулууны дагзаа маажин хэлэхэд, 

	— Наашаа сууна аа хө, гэж ахмад зохиолч сандал татан заав. Чулуун хар хавтастай дэвтрээ гаргаж хэд хэдэн уянгын шүлэг уншив. Тэр зохиолч:

	— Амьдралтай, үйл хөдлөлтэй шүлэг хэрэгтэй. Тийм зохиолоосоо уншвал сайн байна гэв. Чулуун дэвтрийн хуудсаа шажигнатал эргүүлж:

	— Би төл хүлээн авах ажлаар хөдөө яваад ирсэн. Тэгэхдээ бичсэн хэдэн шүлгээсээ уншъя.

	 

	«Уулын бэлээр цайрах сувд эрдэнэ

	Улсын үйлдвэрийг тэтгэх мяндсан эрдэнэ

	Удамт малчдыг шалгах хонин эрдэнэ»

	 

	гэж дуржигнуулахад ахмад зохиолч нүүр лүүгээ бутарсан буурал халимгаа гарын салаагаараа илж:

	— Үүнийг чинь «Яргуй» сэтгүүлд хэвлүүлье гэхэд Чулуун:

	— Танд тун их баярлалаа, миний анхны шүлэг хэвлэгдэх нь гялайлаа гэж хашхирах шахам хэлэв... Сэрээд ухасхийн бостол хонин сүрэг ч алга. Чулууны унаж яваа морь нь ч алга. Хэдий хэр хугацаа өнгөрснийг мэдэхүйеэ бэрх. Хажуугийн толгой дээр гүйн гарвал цаад жалга ухааг бүрхэж хонин сүрэг идээшилнэ.

	— Яамай даа, овоо тогтож байх чив гэж шивгэнэн очтол:

	— Чаая, хаая! гэх дуун гүвээн цаанаас сонсогдов. Чулуун эндүүрснээ ухаарч хоньчинтой хоёр үг солиод тэртээ өндөрт ассан сүргийн хойноос алхав. Газарт харгана хатгаж сүүдрээр нь цагийн баримжаа авав. Нар унь өөд өгсөх ойртсон бололтой. Зам дагуу үлдсэн ганц нэг хонийг хаман тууж «Хэдэн хохироо чинь харганын нэг яасан их тардаг юм бэ?» гэж Чулуун бухимдан хараал зүхэл тавин амьсгаадсаар явав. Гэнэт шуугих их чимээ гарахад цочин харвал тэртээ дээр эргэлдэн байсан бүргэд жигүүр хумхин харвасан сум шиг шумбаж нэг нялх хурга шүүрээд өндөр авав. Эх нь үргэж сүүл далбагануулан давхиснаа харагдах бараа, хайх мөргүй болсон хургаа эрж ийш тийш харан майлсаар хоцров. Чулуун хашхиран хэдэнтээ чулуу нүүлгэсэн авч бүргэдэд хавьтсангүй. «Нэг бүдрэхэд долоо бүдэрнэ гэгчээр ядаж явахад энэ муу өл халзан шонхор хог юу юм бэ» гэж шивгэнэн бухимдалдаа амьсгал багтарч алдан хад дамжин мацлаа.

	Чулуун өндрийн оройд гарч тал бүр тийшээ хад чулуу нүүлгэж гарав. Хоньд ч хоромхноо бэл барин хоёр хэсэг болов. Хургалсан хоньд гэрийн зүг яарна. Сувай, хээлтэй хоньд баруун толгойг давав.

	— За чамайг даа! Муу хундан хохироог гэж занан хамгийн түрүүнд яваа хонийг Чулуун хэдэнтээ чулуугаар шидсэн боловч онож цохисонгүй. Арайхийн түрүүнд нь гарч, хоньдоо хурааж байгаад түүнийг гэнэдүүлэн дайрч барьж авав. Хэд сайн балбаж, чихийг нь цус шүүртэл хазаад Чулуун амаар нэг болсон үсийг «түй» гэж нулимав. Чулууны ингэж хонзонгоо авч байх зуур хоёр хонь харганын хажууд хургалчихжээ. Эхэд нь хагас хугас долоолгоод хургыг ууталж үүрэв. Харвал Чулууны зүүд нойртоо дэн дун байгаад тавьчихсан эмээлтэй морийг хөтөлсөөр Дугар шогшин айсуй.

	— Хүүе! Хүүе! Чи чинь юу болов? гэхэд Чулуун дуулсан шинжгүй хонио бөөгнүүлэн элдсээр байв.

	— Хүүе! Чи зогсооч! гэж дахин хэлээд харахад Чулууны малгай толгой, ам хамраас нь уур цан утаа мэт савсана. Дугар давхин гүйцэж:

	— Чамд чих бий юү. Одоогийн хонийг ингэж хариулж туудаг юм уу? гэхэд Чулуун:

	— Би мал мэддэггүй хүн! гэв.

	— Чи морио ав! Яасан ч хийморьгүй монди вэ? гэж өвгөний дуу чангарахад Чулуун хулгайн нүдээр эргэн харав. Дугар зүүн дөрөөгөө тас жийн эмээл дээрээ хөндлөн сууж, яргай ташуур чанга атгасан гараа дээр өргөн зангаж байв. Түүний нүүр, үнэгэн малгайны үс бас цан хүүрэг болжээ. Морь нь ч гэсэн мөсөн дороос гарч, цасан дээр хөрвөөсөн мэт цав цагаан ажээ. «Энэ өвгөн яахаас ч буцахгүй нь» гэж Чулуун бодон үг дуугүй мориндоо мордож гэлдрүүлэв. Үнэхээр ч сүүлийн өдрүүдэд төлийн үхэл ихэссэн учир Дугар өвгөний уур уцаар нэмэгдэж байж суух газраа олж ядаж байгаа билээ. Энэ нь Чулууны дотуур тамирт тооцоологдохгүй яахан өнгөрнө. Өвгөн сүргийг хэчнээн тогтоовч хургассан хоньд гэрийн зүг шогшсоор байлаа. Дугарын чихэнд хургануудын хашаа нэвт майлалдах сонсогдож тэдний хоол эрж мод мэрж цоройлон байгаа нь харагдах шиг болж өрийг нь өвтгөсөөр авай.

	— Хүний үг яасан ус болсон амьтан бэ чи?! Хонины тарга хайлах тухай би та нарт мундахгүй ярьсандаа гэж Дугарын хэлэхэд Чулуун мориныхоо дэлийг ширтэн байснаа:

	— Би дуулаагүй, хэзээ хэлсэн юм гэв.

	— Энэ хэдийг ийм зэрэгтэй болгох гэж яасан их махарсан гэж чи бодно. Өнгөрсөн жилийн таван сард ногоонд цатгаж элгэн тарга авхуулсан, зургаа долоон сард хар махан тарга, найм өсөн сард өөхөн тарга авхуулсан. Өөхөн тарга нь гүйцээд сувс өөх нь тосорхог болж халим арьсандаа нэвтэрнэ. Чингэснээ эргэж өөхөө нэвтлэн хар махаа дамжин, ясандаа орж чөмөг нь нил тос болж ирнэ. Чөмөг ташихад бор биш цагаан болдгийн учир энэ.

	Энэ хэд чинь арван сард арьсан тарга авахчаа болсон юм. Гэтэл чи ингэж баллаж байх! Ийм үед хонийг сочоож ч болдоггүй юм. Ингэж тав алдуулбал хээлээ зулбана. Яривал ч их юм бий дээ хө. Амаржих гэж байгаа, сая амаржсан эх хүн ямар байдаг билээ. Түүнтэй зүйрлүүлээд бод! Би ил хэлээд л ад болдог хүн... гэж Дугар өгүүлэв.

	«Хонь оройтуулав, хурга харангадаах шахав» гэж төлчдийн зэмлэн угтахад Чулуун хурганы пүнзний хаалга саван гарч ирээд:

	— Намайг гай тарьсан тариагүй хэдэн зулбадас чинь цааш хараад байгаа шүү дээ. Хонинд явсан хойгуур та нарын гялайлгасан чинь аль вэ? Миний хоёр хурганы дөрвөн мөч тэлээд хөшчихсөн байгааг харахгүй юу гэв. Чулуун амьсгал хураасан хоёр хургыг хөлөөр нь чирч гэрийнхээ гадаа чулуудав. Буян ч пүнзнээсээ нэг хурга гаргаж хаялаа. Сүүлийн хэдэн өдөр төлийн үхэл ихэссэн нь өвгөний ярьдгаар «Шувууны хөл»-тэй холбоотой ажээ. Үүнийг нүүдлийн шувууд гадаад далайн тэртээгээс ганганан жигүүр далиа чилтэл дэвэн дэвсээр мянган уул, түмэн голыг дамжин ирдэгтэй уялдуулан хэлэлцэх нь бий ч, эх мал эцэж түүний сүү шим муудахтай, хөлдүү хөрс бууц гэсэж зүйлийн нян хөллөн үржихтэй цаг агаарын хэлбэлзэл ихсэхтэй шүтэлцэл нэгэн биз ээ. Нээрээ ч «Шувууны хөл» гэж Дугарын ярьснаас эхлээд төлийн өвчлөх, хорогдох нэмэгджээ. «Хандармаагийн жижүүртэй шөнө дарагдаж үхсэн хургыг өвчихдөө гар хүрч ядан ямар эвгүй байлаа. Гэтэл одоо яав? Эмчийг ч хүлээхгүй үхсэн хургаа өвчиж гэдэс дотрыг ярж үзээд л «уушги» «чацга» гэж онош тогтоогоод л... сэжиглэх эмээх ч ор сураггүй болсон. Мэс заслын эмч гэдэг иймэрхүү байдаг байх даа» гэж Буян бодов. Түрүүч түрүүчийнхээ нүд аньсны араас хоногоо хүлээж байгаа хурга ч бас цөөнгүй. Энд нэгний нүднээс нуух нулимс, амнаас шүлс асгарч байхад тэнд нөгөөгийн бөгснөөс усан чацга гоожиж, цээж нь хэржигнэнэ. Тэдний ам руу усанд уусгасан «мицин»-үүдийг цутгах огт багадаагүй. Хот суурины эмийн сангаас ховор олддог «мицин»-үүд төлчдийн өвөрт багц багцаараа бий. Түүнтэй Дугарын «өөрийн эмчилгээний арга» зэрэгцэнэ. Чацга алдсан хурганд мэхээр хуурч нүдээд сахартай хольж өгнө, хуш нарсны нүүрсийг нунтаглаж уулгана. Ганга дэгдийн хандыг уушгины өвчтэй хурганы ам руу цутгана. Ийнхүү элдэвлэсний ачаар зарим нь босоод ирнэ. Тэгтэл бас зарим нь нүд анина. Яг энэ үес эмчлэх хийгээд өвчих ажил төлчин бүхэнд хослон нэмэгдэв. Хэдэн өдөр суурийн ахлагч, төлчдийн хэн хэнд бүсээ тайлах зав олдсонгүй ээ. Шөнө жижүүр хийгээд өглөө хонь хургатай ноцолдон, босоогоор шахуу ундаа хагас дутуу уусан болоод хотны хөлдүүс арилгаж, хурганы хэвтэр солино. Хонь хурганд нэмэгдэл тэжээл өгч байтал нэг мэдэхэд оройн хонь хотолно. Дахин хонь хурга хөхүүлж байтал шөнө дөл болж их ажлын гинжин хэлхээ эх эцэсгүй үргэлжилнэ. Өдий үес саргүй бол хонь хургыг таних нь битгий хэл гараа ч олж харахад бэрх сэн. Гэтэл хашааны шон модны оройд Буянгийн түр туршин асаасан чийдэнгийн гэрэл хот даяар тов тод. Хашаанд шахцалдсан хонин дундуур Хандармаа бөхийж тонгойх ч үгүй хурга тэврэн сүлжиж яваа нь гэрэлд содон. Хурганы эх хойгуур урдуур нь ээрсээр байхад Хандармаа түүнийг огт анзаарсангүй алхсаар байв. Ажиглавал Хандармаагийн нүд нь тас аниастай, нойр авсаар яваа ажээ. Өчигдөр үдэш Хандармаа үгээ хагас хэлээд хурхирч Буян, Чулуун хоёрын инээдийг барсан билээ. Үнэхээр ядарчээ! Ядарч зүдрээд ирэхлээр хүн бүрийн уур уцаар улам нэмэгдэж биесийн үгийг даахыг болино. Юунаас ч болсон юм бүү мэд, «чи» «би» гэлцэн Буян, Чулуун хоёрын чанга чанга дуугарах дуунаар Хандармаа цочин сэржээ.

	— Та нар тэгж ярихгүй. Намайг бас мэдэхгүй юм гэж бодож байна уу. Чиний хурганаас үхээд байгаа хэр нь малын эмчийн тооцоо гаргахад үхлийн тоо чинь яагаад ахидаггүй билээ. Зөндөө л хонь ихэрлэсэн, тэр хурганууд чинь хаачдаг юм бэ? Үхлээ ихрээр нөхдөг аргыг чинь би илчилж баримтаар ярина шүү гэж Чулуун хэл амаа билүүдэв.

	— Яамай шүү дээ. Та хоёр хэрэлдээд байхдаа яадаг юм гэж Хандармааг хэлэхэд Буян:

	— Үүнээс болж шөнө дунд өнгөрч байхад хургаа барьж дуусаагүй явна. Түүнийг хэлэхлээр биеэ өмөөрнө гэнэ ээ! Өөрийг хэлэхдээ өндгөө дарсан шувуу, хүнийг хэлэхдээ хүрэн эрээн бүргэд гэдэг чинь ёстой энэ! гэв.

	— Чи бас үхэл хорогдол багатай, бүтэн нэртэй бүлээн зүстэй явна гэж бодож байна уу? Горьдов оо бас! Би сар өдөртэй ярьж чадна шүү гэж Чулуун улам агсрав. Тэд үргэлжлэн хэрэлдсээр гэртээ орж дэнгээ асаажээ. Буян, Хандармаа хоёрыг хоол бэлтгэх зуур Чулуун уур уцаар болж үхсэн хурга өвчих хутганы эрэлд гарч, гутал хувцсаа цөмийг тайлаад олсонгүй. Тэр Дугар өвгөнөөс хутга гуйхаар хаалга тас хаян гарав.

	Чулуун өврөөсөө салгадаггүй бяцхан дэвтрээ зуухны дэргэд унагасныг Буян галд цуцал нэмэхдээ оллоо. «Зохиолоо уншиж биднийгээ сэнхрүүлээч гэж олон удаа гуйхад огт дуугараагүй. Ямар зохиол бичдэг юм» гэж бодоод Буян дэвтрийн хуудсыг нээв. Шүлэг зохиол гэмээр юм бараг алга. «3 сарын 26. Буян Хандармаа хоёр жижүүрт гарахдаа шивнэлдээд байсан. Намайг бие засахад сугадалдчихсан харагдсан. Тэр шөнө мань хоёр лав учир ургасан» «...3-р сарын 30. Буян урьд шөнө гарсан ихэр хурганы нэгээ 103 номерын пайзтай халзан хонинд авхуулсан. Түүний хурга байхгүй болсон. Үхэхлээр нь ойрын тарваганы нүх юм уу жалганд нуусан. Нэгжиж үзвэл илэрнэ...» гэхчлэн бичсэн зүйл тааралдав. Эдгээр өдөр бүрийн тэмдэглэл «хар данс»-ыг үзээд Буянгийн голт зүрх зогсчих шиг болов.

	Сангийн аж ахуйн төвд төлчдийг хуваарилахад:

	— Чамтай нэг суурьт очъё. Бид сэтгэл нийлнэ гэж гуйж гувшаад байгаагүй билүү. Ажилд дүйтэй авхаалжтай сэргэлэн залуу байна гэж хөөцөлдөн байж, очих суурьтаа би хуваарилуулаагүй билүү. Дугар гуайд, манай энэ залуу их авьяастай гээд юу юу гэж хэл амаа олохгүй магтаж ярилаа. Гэтэл чи чинь ийм матаач, атаач новш байсан юм бий?» гэж Буянд өөрийн эрхгүй, унь хугарч, тооно цууртал хашхирмаар санагдав.

	Хонхор хотгор, жалга нугачаа, энгэр налууг дагаж цэнхэр яргуй дэлгэрчээ. Борог өвсийг түрэн ургаж байгаа цэцэг ногоон дунд өнгө үнэрээрээ яргуй үнэхээр ижилгүй. Яргуйг цөөн хоногийн настай гэж мал зөнгөөрөө мэддэг юм болов уу? Тэгээд ч хагдран унахаас нь урьтаж ходоодоо дүүргэх гэж цаг мөчтэй өрсөлддөг юм сан уу? Яргуйг бие биеэс өрсөн амтлах гэж хоньдын хошуу шөвөлзөнө. Хүүхэд чихэрт дуртайн адил хоньд яргуйд шимтэх нь ухаан жолоогүй, аль зүгт яваагаа ч умартана. Яргуйтай гуу судгийг дагаж цацсан юм шиг тархсан хонин сүргийн нэгэн захыг нугалж Хандармаа мориноосоо буув.

	 

	«Баян монголын хонь ямаан сүрэг ээ хө

	Сул асгасан сувд шиг

	Гүүргий, гүүргий, гүүргий

	 

	Цайран ярайн харагдах нь

	Саруул талын чимэг юм аа хө»

	 

	гэх дуун гүвээн цаанаас дуурслаа.

	Чулуун яргуй хөөж тасарсан хэдэн хоньдыг туусаар нүүр дүүрэн мишээлттэй айсуй. Түүний ийм их баяр баясгалантай явахыг Хандармаа өдрийн од шиг цөөн харсан билээ. Чулуун «Яргуй хөөсөн хонийг ганцаар хүчрэхгүй» гэж зүтгэсээр хишиг өдрөө болоогүй байхад өнөөдөр Хандармаатай дөрөө нийлүүлэн бэлчээрт ирсэн билээ. Чулуун зэрэгцэн сууж байснаа Хандармааг биедээ татаж, хацраа ойртуулав.

	— Зүгээр суугаач гэж Хандармаагийн хэлээд займчин хөндийрөхөд Чулуун:

	— Чамд нэг юм хэлмээр л байх юм гэв. Хандармаа:

	— Хэл, хэл! Би сонсоход бэлэн байна гээд урт сормуустай «хар нүд»-ээ тормолзуулахад Чулуун:

	— Чи мэдэж байгаа л даа гэв.

	— Би яаж мэддэг юм. Би ямар далдыг мэддэг далай лам гэдэг нь биш гэхэд Чулуун улам ойртон сууж, хүзүүгээр нь тэвэрч Хандармааг бие рүүгээ татав.

	— Зүгээр суугаач гэж би чамд хэлсэн шүү гээд ахин займарч холдов.

	— Яадаг юм бэ, яадаг юм гээд Чулуун шахан сууж Хандармаагийн бэлхүүсээр тэврэв. Нүүр нүд өөд нь эгцлэн харахад Чулууны харцанд тачаангуйн гал дүрэлзэнэ. Хандармаа зүрхээ пэл пэл цохилохыг мэдэрч түргэхэн босон шилбүүрээ авахад Чулуун бэлхүүсээр нь дахин тэвэрч уруул дээр нь шунаг гэгч үнсэв.

	— Дэмий шүү. Би хэлдэг үгээ хэлсэн! гэж нүднийхээ хар цагааныг гялбуулан ширвээд Хандармаа арайхийж Чулууны бахь мэт бахим гараас хоёр гараа хүчлэн татаж мултрав. Ахин атгаж авахын зуурт Хандармаа түүний хоёр хацрыг ээлжлэн тас тас алгадав.

	— Би муу нэртэй хүн. Ийм доромжлолыг үзсэн. Адгуус хүн хоёр юугаараа ялгаатай юм. Сэтгэл зүрхээрээ гэж чи мэдэх үү? Эрэгтэй хүн л гэж өөрийн хүслийг хэн дуртайдаа тулган биелүүлж байх ёстой юм уу. Эмэгтэй хүн яагаад хүсэл сэтгэлээ хүнд үнэнээр нь зоригтой хэлж болдоггүй юм бэ? гээд улаан нүүр өөд нь нулимав.

	— Чи бас ингэнэ вий гээд улам хүч гарган дарахад Хандармаа ахин баруун гараа мулт татаж Чулууны элэг өөд цохив.

	Түүний царай хачин хөхөрч, харцанд нь хилэнгийн гал хоромхон бадарч:

	— Чи бас ингэж даналзах нь уу гэж хорсолтойгоор хэлээд шүд зуун босов.

	— Чамайг хүнтэй хүн ёсоор харьцахгүй байхад яадаг юм. Хагссан харчуулын зугаа гаргагч гэж чи бодоо юу. Дуртай бол! Ёстой тэгж даналзахгүй шүү! гэж Хандармаагийн хашхирах шахам хэлэхэд хонин сүрэг хэдийнээ гүвээ даван одсон байв.

	 

	12

	— Аймаг аймгаас цэвэрлэгдээгүй ноос манай үйлдвэрийн хашаанд тэрэг тэргээр бууна. Түүнийг тусгай шигшүүрт хог шорооноос нь цэвэрлэнэ. Тэгээд угаах машинд оруулаад гаргахад зунгаг нь арилж мяндас шиг цавцайн сэвсийгээд л ирнэ. Миний багад голын ширгэн дээрх ноос зулсан дэлгэц дэвжээнээс нарийн саваанууд гялсхийж, пүд пад хийх дуун хэд хоног үргэлжилсний эцэст савсан ноос яг тийм цэвэр болдог сон гэж Буянгийн яриа дэлгэхэд Дугар өлгөн авч:

	— Ёстой доо. Зулсан ноосны зулхай бүрийг усаар шавшиж голд хуйлж ороогоод нойтон ширээр баглаж, морьтой хүүхдээр татуулдаг сан. Тэгээд л эсгийний найрт:

	 

	«Дарсан сайхан эсгий нь

	Далан гэрийн бүрээс болтугай

	Зулж хийсэн хүн нь

	Зуун намрыг үзэх болтугай»

	 

	гэж ерөөл хэлдэг сэн гэлээ.

	— Тэрхүү мяндсан ноосыг ээрэх машинд оруулж янз бүрийн утас болгоно. Утсаар бидний өмсөх зүүх элдэв даавуу даалимба нэхнэ, Та, үйлдвэрт орж үзвэл манай хэдэн хонины ноос чинь ингэж хувирдгаа бас гэж лав гайхна даа гээд Буян мушилзан инээв. Буян жижүүртэй ч байн байн гарч эргээд хонь хургалаагүй болохоор Дугар өвгөнийд орж хуучилж суугаа нь энэ!

	— Хүнд хэрэггүй юм гэж малд нэгээхэн ч байхгүй. Малын ясыг хүртэл худалдаж авъя гэдэг улс орон байдаг юм гэл үү. Хээр хөдөөгөөр хэвтээ ясыг цуглуулбал олон уул овоо босно оо доо. Хэрэгтэй бол түүж өгөх юм сан. Үгүй ээ, хүү минь! Бид чинь ноос ноолуур, мал хөсөө бэлтгэлд өгөөд л байдаг. Тэр маань ийм юм болно гэдэг мэдлээр маруухан л суух юм. Сайхан сайхан тэр үйлдвэрийг бидэнд үзүүлэх, үгүй ядахдаа сүүдэр ший болгоод ч харуулж болдоггүй юм болов уу даа гэж Дугарын хэлэхэд Буян:

	— Ёстой доо. Та нарын боловсруулж байгаа энэ малын үс ноосыг ингэж л малчид хүч хөлс гаргаж байж авдаг юм гэдгийг үйлдвэрийн ажилчдад мэдүүлж байх нь юунд илүүдэх вэ дээ. Бие биеийн хөдөлмөрийн үнэ цэнийг хэдий чинээ сайн ухаарч байвал ажил үйлст төдий чинээ нөлөөтэй шүү дээ. Ийм ажил манайд дутагдалтай юм уу даа гэв.

	— Хамгийн нүгэлтэй юм чинь юмны хар цагааныг ялгаж чадахгүй нүдэн балай байх. Юмны өө сэвийг мэдэж л байвал түүнийг хэзээ ч арилгаж болно оо, хүү минь гэж өвгөн өгүүллээ.

	— Би ноднин Зөвлөлт улсад явж ноосны үйлдвэрлэлийн дадлага хийж туршлага судалж яваад ирсэн. Тэгэхэд биднийг сангийн аж ахуйгаар явууллаа. Цахилгаанаар хонь хяргахыг үзүүлсэн. Бас цахилгаан саалтуураар хонь саахыг харуулсан. Гайхмаар юм байна билээ гэж Буянгийн ярихад:

	— Уухайс даа! Ямар хоньтой юм гэж Дугар өндөсхийлээ.

	— Үс ноосны, сүү саалийн гээд чиглэл чиглэлээр үржүүлсэн юм билээ гэж Буян хариулав. Түүний ярьсныг өвгөн нүдээр үзсэн мэт сэтгэлдээ дүрслэн байгаа бололтой бодол болж сууснаа:

	— Үзэж чадахгүй ч гэсэн сонсож суухад сайхан юм. Юм үзэж нүд тайлахаас эрхэм нь хаа байх вэ. Үлгэр домог шиг санагдах юмыг үр ач нар маань ч үнэн болгоод байгаа юм чинь. Энэ хүүгийн насанд мөн ч ихийг үзнэ ээ дээ.

	— Үзэхээр ч үл барам ихийг хийнэ ээ дээ гэж Дугар догдлон өгүүлэв. Өвөөгийн өвөр дээр толгойгоо гилжийлгэн яриа чагнаж суусан хүү зүүдлээд майлан татвалзаж байгаа хургыг ажиглаж:

	— Өвөө! Хурга юун тухай зүүдэлдэг юм бэ? гэж асуухад Дугар:

	— Эхийн сүү арвин байгаасай. Эзний шилбүүрийн сур зөөлөн байгаасай гэж зүүдэлдэг юм гэснээ Буянд хандаж:

	— Хурга газар малтаад, зүүдэлж яраглаад ирэхлээр тэнгэр муухай болдог нь үнэн шүү. Салхи урдаас уриад нэг л биш дээ гэв.

	— За хонио нэг эргэе! гээд Буян дэнлүү бариад гарлаа. Хашаагаа хэд тойроод амар тайван байхлаар Буян гэрийнхээ үүд татав. Үүн сацуу гэрт сүрхийх чимээ гарч мод унах сонсогдов.

	— Ёо! гэх Хандармаагийн дуу хадав. Дэнлүүгээ дээш өргөтөл юу ч болсон шинжгүй, Чулуун хоймор толгой дээгүүрээ хөнжлөө хөнтрөөд хэвтэнэ. Буяныг гаднаас орж ирж байгааг хараад Хандармаа нүдээ бүлтийлгэн гайхаж толгойгоо барина.

	— Юу вэ? Чи жижүүр хийж байгаа юм уу гэж Хандармаагийн асуухад:

	— Дугар гуайнд баахан сууж хууч дэлгээд... гэв. Хандармаа «Ямар гайхалтай юм» гэж дуу алдав. Хэдхэн агшны өмнө:

	— Хэн бэ? гэж Хандармаагийн нойрмоглон асуухад харанхуйн дундаас:

	— Би байна, Буян. Цаашханаа хэвт гэх бүдэг дуун сонсогдсон юм. Тэрхүү «Буян» Хандармаагийн халуун өврөөс гэнэт суга үсрэн алга болохдоо багана мөргөж түүнийг мулт татжээ. Хандармаад үнэн явдал зүүдний алин болох нь ялгахуйяа бэрх санагдаж:

	— Үгүй мөн Чулуун гэдэг хачин амьтан аа! гэж шүүрс алдав.

	 

	13

	Хонь хургалах түр ч атугай завсарласан болохоор халуун ам бүлээрээ айван тайван суух боломж үдшийн цагт хааяа олддог болжээ. Чулуун ханын толгойд өлгөөд мартах шахсан гитар хөгжмөө авч шороо тоосыг нь арчин хөглөв. Чингэснээ:

	— Чи ямар дуунд дуртай вэ? гэж Хандармаагаас асуухад:

	— Нүдний чинь хөөрхөнд арга ч үгүй даслаа даа гэдэг чинь юу сан билээ? гэв.

	— Аргагүй амраг! гээд гитарын аялгуундаа Чулуун Хандармаагийн дуртай дууг дарж эхлэв. Буян уншиж байсан номоо дэр лүүгээ шидэж, царайгаа төв болгон хоолойгоо зассанаа:

	 

	«Аюул аа чиг аюулаас айсангүй

	Аашны чинь хөөрхөнд арга ч үгүй даслаа даа

	Асгарууланхан мэлмэрүүлэнхэн уйлаад яах вэ?

	Амар болоод мэнд л суувал уулзана даа үр минь»

	 

	гэж их л уянгатай дуулав. Буян ажилчдын үдэшлэгт дахиулдгаасаа ч хавьгүй сэтгэлийн дэнслэлтэй дуулах шиг болов. Түүний хоолой их гэгэлгэн, дуулж байгаа дуу нь үнэхээр ч сонссон хүний зүрх сэтгэлийг эзэмдэх увдисаар дүүрэн. Хайраа дуунд шингээж түүгээр зүрхээ тэтгэж явснаа гэнэт задлан нээж байгаа мэт. Шингэх нарны шунхан улаан туяанд хэн хэнийхээ ангир цээжийг түшиж хайрын далайд умбан байгаа амраг хос салж ядан ганганан сууж харагдах шиг болно. Гитарын эгшигтэй Буянгийн дуу хосолж, бүхний сэтгэлийн эмзэг утсыг үелзүүлэв. Нэгэн утасны үелзээнд түүнтэй шижмийн холбоотой мянган утасны үзүүр чичгэнэнэм бус уу. Бүгд л дуу аялав. Нэг харахад Хандармаагийн нүдний аягаар мэлмэрч хацрыг нь даган нулимсан хэлхээ өөрийн эрхгүй бөмбөрч байв. Хандармаа нулимсаа уруулаараа шимэн залгина. Нулимс давс шиг шорвог, зовлон шиг гашуун. Зүрхэнд хурж тунасан охь сэтгэлийн толь-нүдээр дамжин хальж байгаа нь энэ буюу.

	 

	«Хамбын хээ нь элэгдэнэ дээ, Сүнжидмаа минь!

	Ханилсан нөхөр чинь хэрэг болно оо, Сүнжидмаа!

	Хар сайхан үсийг чинь цайгаад ирэхийн цагт, ай Сүнжидмаа

	Хаалга үүдээ нээгээд суусан ч харж үзэхээр хүнгүй болно ай, хөөрхий Сүнжидмаа минь ээ хө»

	 

	гэж Хандармаа ханын толгойноос хараа салгалгүй дуулав. Дууныхаа аясаар үл мэдэг найган суугаагаа ч өөрөө үл анзаарна. Хандармаа, Хандармаа бус амьдралын далайгаас ханатал амссан, хорвоогийн жамыг таньсан бүсгүй насан туршийн явдлаасаа дурдан хэн нэгэнд сургамжлан хэлж байгаа мэт. Эл дуу аргагүй л амьдралын тольтоос урган гарсан гүн сэтгэмж, нөр сургамж.

	— Энэ дууг хэн гэгч нь зохиосон юм бол оо! Өөрт нь тохиолдсон явдал байх даа хөөрхий! гэж шагшсанаа Хандармаа «Би амьдралын тухай, бүхний тухай бодож байна» гэж өгүүлээд нулимсаа залгиж, түүндээ согтууран үргэлжлэн дуулсаар л байлаа. Сэтгэлийн их булгилал, түүний охь болсон нулимсанд согтуурахыг арван лонх архийг шимэн шимэн мансуурсантай хэрхэн зүйрлэнэ. Хандармаагийн дуу хоолойноос нь бус харин «хар нүд»-ээс юм уу зүрхний булгиллаас нь ундарч байгаа мэт.

	— Би нас бага ч, амьдрал гэдгээс амссан хүн шүү. Амьдралд жаргал ч бий л байх. Зарим хүний хувьд зовлон нь түлхүү юм болов уу даа гэж өгүүлснээ Хандармаа:

	— Дуу ямар их ид шидтэй вэ? Уучлаарай! Би өнөөдөр уйлмаар байна, дуулмаар байна. Дуулъя цөмөөрөө! Үүр цайтал ч хамаагүй дуулъя! гэв.

	— Хүүе нөхөд өө! Босоорой! Гараарай! гэж Буян хашхирав. Тэр цамцаа гартаа атгачихсан нүцгэн цээжээ алгадан тээр тэнд цамнан гүйнэ. Буянгийн биеийг энэ жилийн анхны намираа бороо мөлчийтөл угаажээ. Нар хэдийнээ мандаж, тэнгэр цэлмэн гийж байв. Ногооны үнэр хурын чийг холилдон хамраар сэнхийн ханхална. Чулуун ч Буянгийн адил нүцгэн цээжээ шиврэн шиврэх дусалд шавшуулан гүйв. Хандармаа гэрийнхээ үүдэнд долоон өнгийн солонго татсаныг ажин зогслоо. Өвс, ногоо, хонь хурга, тэнгэрийн өнгө хүртэл эл солонгод шингээ юу гэлтэй. Буян солонгыг барих гэж байгаа мэт гараа алдлан гүйсээр байв. Солонго хэн хүнийг даллан даллах атлаа хүсэл шиг баригдашгүй, гүйцэгдэшгүй билээ. Буян довцог толгойд гарч:

	 

	«Зун ирлээ шүү залуус аа!

	Зуун түмэн хургаа эгнүүлээд

	Зуурдын сэтгэлийг үүрдийн болгоод

	Зун ирлээ шүү төлчид өө!»

	 

	гэж дуулав. «Ингээд л нэг өдөр зун ирдэг байна шүү. Ямар сайхан бэ» гэж Хандармаад бодогдлоо. Чулуун ногоон дээгүүр өнхөрч тусан, хөл хөөрцөг болж:

	— Өнөөдөр чинь таван сарын нэгэн! Баярын өдөр, анхны бороо орсон дурсгалт өдөр шүү дээ. Би гитардъя? Та хоёр хургануудаараа параад гишгүүлтүгэй! гэж хашхирав.

	— Хандармаа! Чи пин дээрээ гараад зогсоорой. Би хургануудаараа параад гишгүүлнэ. Ура, ура! гэж Буян бас тэртээгээс хашхирав. Эдний ингэж төрхгүй багачуул шиг дураараа дургиж байгааг Дугар харсан бол чухам юу гэхсэн бол. «Хүүгээ эхэд нь аваачиж өгнө, бэтгэрч гүйцэж байх шиг» гээд өвгөн өчигдөр аж ахуйн төв явжээ. Хүү өвгөн аавынхаа эгэмд толгойгоо наалдуулан «Ах аа! Эгч ээ! Та нар намайг ирэхэд байж байгаарай. Би чихэр авчирч өгнө шүү» гэж цуурай шингэн дуугаар хэлэн алсалсан билээ. «Дугар гуай жагсаал ёслол үзэлгүй яарч ирэх сэн болов уу. Баяр тэмдэглэх гэж ганц лонх юм захисан юм сан» гэлцтэл Улаанбаатарын баярын жагсаалын нэвтрүүлгийг төлчид чих тавин радиогоор сонсов. Дугар бага үд өнгөртөл ирсэнгүй.

	— Зун ирсэн өдөр би хонь хариулъя. Та хоёр хотоо цэвэрлэж хургаа нарлуулж бай! гээд Хандармаа сүргийн хойноос шогшуулав.

	— Орой ирэхэд чинь шанд нь бууз хийж тавья! гэж Буянгийн хашхирахад:

	— Тэр ерөөл бат орштугай! гэж Хандармаа эргэн эргэн харж жигдхэн цагаан шүдээ яралзуулан инээмсэглэсээр одов. Хандармаа хүрэн мориндоо ташуур өгсөөр арван саахалтын газар одсон хониныхоо түрүүнд гарч, товцог толгой дээр харуул харах мэт суув. Ногооны униарын дунд их талын түвшин дайвалзан долгилон байх мэт. Тархан бэлчсэн хоньд далайн цэнхэртэх мандал дээгүүр өдөн цагаан ноолуурт хун цэн жигүүр дэлгэн явгалж гүйх шиг. Тэгснээ «нэгэн үе хуурсан арвай шиг бутарч, нэгэн үе атгасан шагай шиг хурах ажээ. «Илбийн цэнхэр толь» гэж зэрэглээ униарыг аргагүй онож нэрлэж дээ гэж Хандармаа бодов. Их талын ид шид уран гоог удтал ажигласан хүний сэтгэлд юу эс орох билээ. Өвөө надад юу гэж зөвлөлөө? Намайг дагавал малд элэгтэй, тосон нүдтэй хоньчин тоо нэгээр нэмэгдэнэ дээ, охин минь гэл үү. Тэгэхэд нь би:

	— Тан шиг өвөөтэй цуг байсан хэн хүн алзахгүй ээ. Манай хот сууринаас хөдөө гаръя гэсэн хүнд илгээлт дуртай л өгдөг гэнэ билээ хэмээн өгүүл лүү? Би өвөөд арай эрт ам өгчих шахаж шүү. Тэгэхэд Буянтай дотно танилцаагүй байсан байхаа гэж Хандармаа өөртөө шивгэнэв. Уулзалгүй хэдэн мөч болоход л Буянгийн бор царай хоёр нүдний хоорондох цэг мэт хар мэнгэ, ямагт инээвхийлэн байх онигорхон нүд Хандармаагийн харцанд бус сэтгэлд нь гэрэлтэх болжээ. Таван махбодын шижмээр хүн зонтой агаар үндэс нэгэн их талын байгалийн аясаар Хандармаагийн сэтгэл эргэн хөрвөн байна. Буян тэр нэгэн шөнө надад юу юу гэж хэллээ? Үүр цайтал ярихдаа «үйлдвэртээ ажилд оруулна» гэл үү? Би чаддаг болов уу. Мэргэжил мэдлэгтэй олон охид хүүхний дунд Буянгийнхаа нэрийг хөөдчихгүй байгаа? Хүнд нэр хор гэж бий дээ гайгүй!

	— Би чамд хань болохгүй гэж миний хэлэхэд Буян юу гэлээ? Ийм хүнд тоогдоно гэдэг аз шүү. Буянгийн авгайг үзнэ гээд үеийн найзууд, үйлдвэрийн хүүхнүүд нь гүйлдвэл би яана аа.

	Хүнд хайр гэж заяадаг юм бол... Би Буяныг хайр хайрынхаа дээдээр хайрлана ч, халамжлан хүндэлнэ ч.

	Хүн бүхэн л надад хүйтэн хандаад байх шиг санагддаг сан. Үгүй юм байна. Хүнд итгэл өгдөг хүн орчлон дээр олон юм байна... Хандармаа ингэж бодол болсноо алсалж байгаа хониныхоо араас морио хөтлөн алхав.

	— Хандармаа Дугар гуай хоёрыг буузаар ханатал дайлъя гэж мах татан суугаа Чулууны хэлэхэд:

	— Ерөөсөө үдэлтээ өнөө орой хамтатгаад хийчихье гэж гурил элдэж байгаа Буян өгүүлэв. Эл хоёр хонь бэлчингүүт хотоо цэвэрлэж хурганы хэвтэртээ хуурай бууц асгажээ. Пингээс хургануудаа гаргаж нарлагааны хашаа дотор оруулчхаад Буян Чулуун хоёр оройн хоол бэлтгэж байгаа нь энэ ажээ. Халуун зуухан дээр дусал шижигнэн унав.

	— Хүүе! Бороо дахиад орох нь ээ! гэж Буянгийн хэлж дуусаагүй байхад цасан ширхэг тооноор эргэлдэн буув. Хоёул хаалгаар чихцэлдэн гартал цас малгайлж хойд толгой харагдахтай үгүйтэй болжээ.

	— Түй чорт. Цас! Юу болж байна. Нөгөө зун, өнгийн солонго чинь аль вэ гэж Буян шогшроод хургануудаа шалавхан пинд хөөж оруулав. Чулуун наранд хатаахаар дэлгэсэн дэвсгэр, цамц тэргүүтнээ яаравчлан хураав. Гэтэл юу юуны тухад хүрэлгүй салхи ширүүсэв.

	— Хаврын тэнгэр ээ гэж! Хандармаа хонио туугаад ирэхээ мэднэ байгаа даа! гэж Чулууны хэлэхэд Буян:

	— Зун боллоо гээд нимгэн хувцастай явчихсан шүү. Урьдаас нь дулаан дээл аваад тосохоос өөр аргагүй гэж сандран өгүүлэв. Орчин тойрон цасан цагаан хөнжлөөр хоромхон зуур бүрхэгдэж, салхины эрч улам нэмэгдэв. Буян дулаан хувцас элгэндээ тэвэрч Хандармааг унтахаар цасан шуурга сөрөн мориндоо ташуур өгөв. Буян хэд хэдэн толгод арлан өвөрлөн давхиад үлдэж хоцорсон бололтой хэдэн хониноос өөр бүртийх ч юмтай тааралдсангүй.

	— Ээ дээ. Бид хаврын тэнгэрт юунд хууртав даа. Хандармаа минь юу болж яваа бол гэж ганцаараа ярьж «Хүүе, хүүе! Байна уу?» гэж Буян гуугласаар байлаа.

	Цасан ширхгийг газарт хүрэв үү, үгүй юу л хүчтэй салхин хамж хийсгэн хонхор хотгорыг хунгараар дүүргэсээр байв. Хайлмагтан шавж байсан нойтон цас хонины үсэнд барилдан хөлджээ. Түүний дээрээс цасан нөмрөг зузаарсаар бас нэгэн хунгар тогтооход хүрчээ. Хунгарт тэгширсэн гуу жалга руу гэнэт хөл нөмөрч, гутлын түрийгээр цас хутгана. Хандармааг хөлөө хунгараас сугалахад хажуугаар нь хоньд майлалдан хүүе хааяыг ч мэдэхгүй зүтгэв. Хандармаа урагшлан алхахдаа «Хавар чи хэчнээн уяхан ааштай, урьхан харцтай байлаа. Одоо яагаад цасаар тургиж нүүр буруулаад байна вэ? Байгаль чи хэчнээн жил эрхшээлдээ барих юм бэ? Би чиний эрхшээлийг сөрөхдөө л сөрнө» гэж шүд зууж ярина. Түүний хувцас хунар нойтон цасанд нэвтрээд хүйтэн салхи жаварт хөлджээ. Нүдний нь сормуусыг цас цан битүү бүрхжээ. Ядаж цасны түрүүчээр гарсан ууттай хурга Хандармаагийн мөрийг чивчиртэл дарна. Хургаа байн байн үзэж «Чи цагаа олж төрж дээ» гэж өгүүлнэ. Хунгараас сугарах гэж хэд хэд зүтгээд чадалгүй нүд нь бүлтэлзэн бөөр нь түнхэлзэн зогсох хонийг Хандармаа чирч гаргаад өөрөө сөхөрлөө.

	— Өвөө! Өвөө! Охин чинь энд байна. Та намайг олно шүү дээ гэх Хандармаагийн дууг хадны цуурай давтсангүй. «Би толгодоос хэтэрч талд орчихсон байна шүү» гэж хэлээд тэр өндийлөө. Хөлөөс нь цас чангааж, нуруун дээр нь хунгар даравч Хандармаа хүчлэн бослоо. «Буян аа! Миний хайрт хүрээд ирдэг ч болоосой. Чинийхээ халуун цээжинд хацраа наах сан. Чамайгаа дуудсаар хоолой минь ч сөөлөө». Хандармааг тамирдсан дуугаар ингэж хашхираад урагш харахад улаан нүүр дээр нь зоос мэт час улаан наран хэдэнтээ гялалзан эргэлдэж бүхнийг хайлуулах шиг болоод сарнин замхрав.

	— Даанч яав даа, та хоёр эр улс шүү. Алдыг нь аваад дэлэм дээр нь гэдэг боллоо. Уруудсан мал усны үер хоёр эгээ адил гэж Дугарын аашлах салхины үлээлтэд нэгэн үе холдож, нэгэн үе ойртож байтал өмнөхөн нь хоньдын шагшин шуугих чимээ сонсогдоод ирлээ.

	— Үгүй ээ! Мөн хол явжээ. Гүн жалгатай мөнөөс гарцаагүй ээ гэж өвгөн өгүүлэв. Уруудсан хонь яв явсаар үнэхээр Гүн жалгатайн их гуунд тулж иржээ. Гүн жалгатай хэмээгч нь олон алд гүн, хэдэн саахалтын газарт үргэлжилсэн жалгатай уужим тал билээ. Түрүүчийн хонь шахагдан унасаар жалгын гүнийг дүүргэхэд сүүлчийн хонь дээгүүр нь туучин гарсаар байжээ. Цасан дор хэчнээн хонь дараастай байгааг тоолохын аргагүй. Жалгын цасан дундаас хос нарийн нүх энд тэндгүй харлана. Хонины хамрын нүхний халуун амьсгалд цас хайлж сүв гарчээ. Гурвуул мориноосоо үсрэн бууж жалганд шигдсэн хониноос татан гаргаж эхлэв. Хэд хэдэн хонь амьсгал хураажээ.

	— Хандармаа! Хандармаа! гээд гурвуул хоолой нийлүүлэн хашхирав. Эргэн тойрон шүүрс алдаж гаслах мэт болоод чимээгүй. Шуурганы араатан чонын адил гиншин улих л сонсогдоно. Эрэг даган явж ажиглахад хонины үй түмэн мөр... түүний дунд хүний мөр... хүйтэн цасан хунгар зүссэн хүний халуун мөр... Үүнийг бүхнээс урьтан олж харсан Буян, 

	— Энэ! Энэ! Яриангүй Хандармаагийн минь мөр...! гэж хашхирчээ...

	Эргэн тойрон эзэн хүний энхрийлэл хайрлал, саруул талын үзэсгэлэн чимэг болж энх төл-сүрэг хурга бэлчээрлэжээ. Үүлэн сүүдэр дайрахад хурганууд хуйларч, шувуун сүүдэр өнгөрөхөд дэрхийнэ. Тэгснээ ахиад л тархаж, энд ч ногоорсон бут мэрж, тэнд ч хужир түрхсэн хад долооно... Эл бүхнийг ажиглан байсан өвгөн Дугар буурал тэргүүнээ дээш өргөн, гал нь буурч цэлхэрсэн нүдээрээ орчноо нэг халиахад, галзуу шуурга хөллөн хүрхэрч цасан далай маналзан байсан их талын хөрснөө аль хэдийнээ агь нүдэлсэн байж билээ. Хэлхээтэй юм шиг сүлжээлэн нүдэлсэн агиас цэлмэг тэнгэрийн өнгө, гал нарны цацрал, цас борооны дусал, хөрсний хур шим цөм бүрдсэнийг ухаарч болох ажээ.

	 

	1977 он

	Хужирт

	 

	⁂

	Уг номыг “Болор дуран” шалгуураар шүүсэн болно. 
Программтай танилцах бол сурталчилгаа дээр товшиж холбоос руу орно уу.

Автоматаар үүсгэсэн тайлбар]

